
PENITENTIARY INSTITUTIONS IN ALBANIA IN LIGHT OF EUROPEAN STANDARDS: 

THE REALITY OF INHUMAN AND DEGRADING TREATMENT 

 

 

ABSTRACT 
 

 

Prisoners are enabled to fully guarantee human rights during the time of serving their sentence. 

Through the implementation of standards that guide theirs life inside the prison, they gain 

protection from any kind of abuse. One of the greatest guarantees offered, is the protection from 

inhuman ang degrading treatment. This article aims to shed light on the current situation in prisons, 

regarding inhuman and degrading treatment. This will be achieved by highlighting the level of 

implementation of the standard of prohibition of inhuman and degrading treatment in Albanian 

sentencing institutions versus European standards. The methodology used will consist of 

description, research, analysis and comparison, dividing the paper into two perspectives: that of 

the international legal framework, and the domestic legal framework. The analysis of the standards 

on the prohibition of inhuman and degrading treatment will serve to then achieve a comparison of 

them with the actuality in the institutions of punishment. To better understand the situation. The 

paper will conclude with the relevant findings and make valid recommendations on them. 

 

Key words: Prisons, inhuman and degrading treatment, prisoners’ rights, human rights, standards.  

 

 

 

 

 

 

 



 

iii 
 

 

 

INSTITUCIONET E VUAJTJES SË DËNIMIT NË SHQIPËRI PËRBALLË 

STANDARDEVE EVROPIANE: REALITETI I TRAJTIMIT ÇNJERËZOR DHE 

POSHTËRUES. 

 

 

ABSTRAKT 

 

 

Të burgosurve i mundësohet garantimi i plotë i të drejtave të njeriut përgjatë kohës së kryerjes së 

dënimit. Nëpërmjet implementimit të standardeve që udhëzojnë jetesën e tyre në institucionet e 

vuajtjes së dënimit, ata gëzojnë mbrojtje ndaj çdo lloj abuzimi. Një ndër garancitë më të mëdha që 

i ofrohet është mbrojtja ndaj trajtimit çnjerëzor dhe poshtërues. Shqipëria mundëson një sërë 

standardesh për implementimin e kësaj mbrojtje. Ky punim ka për qëllim të hedhë dritë mbi 

situatën aktuale në institucionet e vuajtjes së dënimit në Shqipëri, sa i takon trajtimit çnjerëzor dhe 

poshtërues. Kjo gjë do të arrihet duke evidentuar nivelin e zbatimit të standardit të ndalimit të 

trajtimit çnjerëzor dhe poshtërues në institucionet e vuajtjes së dënimit në Shqipëri perballë 

standardeve Evropiane. 

 

Metodologjia e përdorur do të konsistojë në përshkrim, hulumtim, analizë dhe krahasim, duke e 

ndarë punimin në dy perspektiva: atë të kuadrit ligjor ndërkombëtar, dhe atë të kuadrit ligjor 

vendas. Analiza e standardeve mbi ndalimin e trajtimit çnjerëzor dhe poshtërues, do të shërbejë 

për të arritur më pas  në krahasim të këtyre dy perpsektivave me aktualitetin në institucionet e 

vuajtjes së dënimit, për të kuptuar sesi qëndron situata. Punimi do të përfundojë me gjetjet 

përkatëse duke berë dhe rekomandime të vlefshme mbi to.  

 

Fjalë kyçe: Insitucionet e vuajtjes së dënimit, trajtim çnjerëzor dhe poshtërues, të drejtat e të 

burgosurve, të drejtat e njeriut, standardet. 

1. HYRJA 

 

 

Mbrojtja e dinjitetit njerëzor qëndron në bërthamën e mbrojtjes së të drejtave të njeriut. Shumë 

dokumenta ndërkombëtare parashikojnë mbrojtjen e tij, duke ndaluar akte që përbëjnë trajtimin apo 

ndalim çnjerëzor ose poshtërues. Neni 3 i Konventës Evropiane për të Drejtat e Njeriut (1950) 

parashikon shprehimisht se askush nuk mund ti nënshtrohet torturës, dënimeve apo trajtimeve 

çnjerëzore ose poshtëruese. Kjo Konventë, ka shërbyer si udhërfyes për shtetet Evropiane dhe jo 

vetëm, sa i takon mbrojtjes së dinjitetit të personave. Aplikimi i saj zë një vënd të pazëvendësueshëm 

në institucionet e vuajtjes së dënimit, ku ruajtja e dinjitetit kërkon më shumë vëmendje prej kushteve 

të izolimit që kjo kategori e shoqërisë qëndron.   

 

Kjo konventë është ratifikuar dhe nga Shqipëria. Në kuadër të mbrojtjes së të burgosurve nga trajtimi 

çnjerëzor dhe poshtërues, Shqipëria ka të parashikuara një sërë standardesh për realizimin e saj. Ky 

punim ka për qëllim të hedhë dritë mbi situatën aktuale në institucionet e vuajtjes së dënimit, sa i 

takon trajtimit çnjerëzor dhe poshtërues. Kjo gjë do të arrihet duke iu përgjigjur pyetjes: si qëndron 

niveli i zbatueshmërisë të standardit të ndalimit të trajtimit çnjerëzor dhe poshtërues në institucionet 

e vuajtjes së dënimit në Shqipëri përballë standardeve evropiane? Punimi do të përdorë një 

metodologji analizuese, përshkruese dhe krahasuese, për ta arrirë këtë, duke u ndarë kështu në 5 pjesë.  

 

Fillimisht do të paraqitet një hyrje me konceptin e trajtimit çnjerëzor dhe poshtërues. Koncepti do të 

zbërthehet në elementë  sesi ka lindur ai, koncepti si një e drejtë e njeriut dhe pse i dedikohet në 

mënyrë të detajuar institucioneve të vuajtjes së dënimit.  Pjesa e dytë më pas do të vijojë me paraqitjen 

e të gjitha akteve ndërkombëtare dhe Evropiane që parashikojnë ndalimin e trajtimit çnjerëzor dhe 

poshtërues, duke nisur me aktet e Kombeve të Bashkuara dhe duke vijuar me aktet e Bashkimit 

Evropian dhe ato të Këshillit të Evropës. Trajtim më të gjërë do të kenë aktet Evropiane, duke qenë 

se kanë  më tepër relevancë në kuadër të këtij punimi.  Pjesa e tretë do të trajtojë  parashikimet ligjore 

shqiptare, që  trajtojnë  garantimin e mbrojtjes nga trajtimi çnjerëzor dhe poshtërues, duke nisur që  

nga Kushtetuta e Republikës së  Shqipërisë , e deri tek rregulloret e ndryshme. Kapitulli vijues do të  

ketë  fokus  analizimin e legjislacionit të zbatueshëm në sistemin penitenciar me qëllim evidentimin 

e standardeve të vendosura për mbrojtjen e të dënuarve. Do të trajtohen veçanërisht ato standarde, 

shkelja e të cilave përbën trajtim çnjerëzor ose poshtërues ndaj të dënuarve. Analiza do të mbështetet 

me raste konkrete të marra nga jurisprudenca e Gjykatës Evropiane për të Drejtat e Njeriut.  Pas 

paraqitjes së kornizës ndërkombëtare dhe vendase mbi ndalimin e trajtimit çnjerëzor dhe poshtërues 

dhe mbrojtjen ndaj tij, punimi do të paraqesë situatën aktuale të insitucioneve të vuajtjes së dënimit 

në Shqipëri. Me anë të raporteve të ndryshme, punimi do të hedhë dritë mbi realitetin e trajtimit 

çnjerëzor dhe poshtërues, dhe do të verifikojë zbatimin e standardeve në institucionet e vuajtjes së 

dënimit, në raport me standardet ligjore të  parashikuara.  Së fundi punimi do të përpiqet të dalë me 

konkluzione të dobishme dhe të bëjë rekomandime efikase mbi temën. 

 

 

1.1 Pyetja kërkimore:  

 

Si qëndron niveli i zbatueshmërisë të standardit të ndalimit të trajtimit çnjerëzor dhe poshtërues në 

institucionet e vuajtjes së dënimit në Shqipëri përballë standardeve Evropiane?   

2. PËRMBLEDHJA E LITERATURËS 

 

 

Trajtimi çnjerëzor dhe poshtërues ka qenë objekt i një vëmendje të vazhdueshme në literaturën 

juridike dhe të të drejtave të njeriut. Shumë  autorë  të  huaj dhe shqiptar kanë  shkruar mbi këtë 

koncept.  

 

Një nga qasjet më të gjëra të këtij koncepti vjen nga Erin (2015), në punimin “Torture and cruel, 

inhuman or degreading treatment: a definitional approach”, ku theksohet se kufiri ndërmjet torturës 

dhe trajtimeve të tjera jonjerëzore apo poshtëruese qëndron në intensitetin e dhimbjes dhe në qëllimin 

me të cilin ajo shkaktohet. Në të njëjtën linjë, Hemide (2015) argumenton se përcaktimi i pragut midis 

torturës dhe trajtimeve çnjerëzore është thelbësor për ruajtjen e standardit të dinjitetit dhe integritetit 

personal, veçanërisht në institucionet ndëshkimore. Po ashtu, David dhe Cheryl (2011) , në vepren e 

tyre “ defining torture and cruel, inhuman and degrading treatment” ofrojnë një panoramë të plotë 

mbi evolucionin konceptual të torturës dhe trajtimeve çnjerëzore në të drejtën ndërkombtare, duke 

analizuar dokumente kyçe si Deklarata Universale për të Drejtat e Njeriut dhe Konventa kundër 

Torturës. Përmes një qasje të kapaciteteve njerëzore, Sonia (2019), në veprën “Towards 

reconstrucitng the meaning of inhuman treatment or punishment”, argumenton se kuptimi i trajtimit 

çnjerëzor duhet të shtrihet përtej dhunës fizike, duke përfshirë çdo praktikë që kufizon apo shkatërron 

potencialin njerëzor për të jetuar me dinjitet.  

 

Laurentia Florentina (2019) në analizën e saj mbi përgjegjësitë shtetërore në parandalimin e torturës 

dhe trajtimit çnjerëzor, evidenton se shtetet mbajnë përgjegjësi jo vetëm për aktet e drejtpërdrejta të 

dhunës, por edhe për kushtet strukturore qe mund të çojnë në trajtim poshtërues, si mospasja e kujdesit 

mjekësor të përshatshëm apo mbajtja në izolim për një periudhë të gjatë. Përmes një perspektive 

historike, John D (2025) në veprën e tij “the curious, consequential history of cruel and unusual 

punishments”, analizon rrënjët e ndalimit të trajtimeve çnjerëzore e poshtëruese, duke lidhur këto 

ndalime me përparimin e shtetit të së drejtës dhe të ndjeshmërisë sociale ndaj dhunës institucionale.  

Drita, Enver dhe Genc (2014) në punimin e tyre “prison health in transitional Albania”, trajtojnë 

informacion të rëndësishëm për shërbimet shëndetësore në institucionet  e vuajtjes së dënimit 

Shqiptare, por mënyra e trajtimit të tyre është në kuadër të  tranzicionit që vendi ynë ka kaluar, dhe 

jo të një aktualiteti.  Përmes një studimi kualitativ, Juliana dhe Erika (2017) kanë bërë një punë mbi 

të drejtat e të burgosurve në vendet e vuajtjes së dënimit. Punimi i tyre ka konsistuar në një analizë 

mbi të drejtat që të burgosurit kanë dhe mbi perceptimin e tyre mbi ato të drejta, duke i intervistuar. 

Kjo punë ka trajtuar të drejtat e të burgosurve, por në një mënyrë të përgjithshme dhe jo duke i lidhur 

drejtëpërdrejtë me trajtimin çnjerëzor dhe poshtërues.  Edlira (2014)  në punimin e saj mbi zhvillimin 

e sistemit të institucioneve të vuajtjes së dënimit Shqiptare në dritën e standardeve ndërkombëtare, 

ka bërë një analizë të legjislacionit shqiptar dhe atij ndërkombëtar, duke i parë të drejtat e të 

burgosurve nga një perspektivë e të drejtave të njeriut. Por sërish trajtimi çnjerëzor dhe poshtërues 

është parë si diçka tangentale dhe jo si fokus i punimit. Materiale të cilat kanë një fokus të 

drejtpërdrejtë në konstatimin e torturës dhe trajtimit çnjerëzor dhe poshtërues në institucionet e 

vuajtjes së dënimit janë raportet e prodhuara nga Avokati i Popullit, Komiteti Shqiptar i Helsinkit dhe 

Komiteti Kundër Torturës. Por këto materiale mbeten në kontekstin e raporteve, dhe jo të shkrimeve 

akademike.  

 

Gjatë shqyrtimit të literaturës ne dispozicion, u vu re mungesa e studimeve të mirëfillta që trajtojnë 

në mënyrë të veçantë standardet për ndalimin e trajtimit çnjerëzor dhe poshtërues në institucionet e 

vuajtjes se dënimit, në krahasim me standardet evropiane. Po ashtu, u konstatua edhe një numër i 

kufizuar i burimeve akademike në këtë fushë. Nisur nga kjo, në këtë punim synohet të trajtohet 

ndalimi i trajtimit çnjerëzor dhe poshtërues, në kuadër të standardeve të përcaktuara nga legjislacioni 

shqiptar, në krahasim me ato të vendosura nga instrumentet nderkombëtare e Evropiane. Punimi 

synon të japë një kontribut modest në literaturën ekzistuese.  

3. METODOLOGJIA 

 

 

Kjo punë kërkimore është zhvilluar nga një literaturë më e gjërë që përmban informacion për trajtimin 

çnjerëzor dhe poshtërues, institucionet e vuajtjes së dënimit në Shqipëri dhe standardet në to. Puna 

është parë në dy perspektiva: perspektiva e parë i përket shfaqjes së standardeve ndërkombëtare mbi 

trajtimin çnjerëzor dhe poshtërues dhe perspektiva e dytë i përket standardeve të legjislacionit 

Shqiptar që i mundësojnë të burgosurit mbrojtjen nga trajtimi çnjerëzor dhe poshtërues. Së treti këto 

standarde janë ballafaquar me realitetin në institucionet e vuajtjes së dënimit.  Burimet bazike të 

përdorura kanë qenë parësore dhe dytësore.  

 

Gjithashtu, ky punim është bazuar në një qasje metodologjike kualitative, për analizën e çështjeve të 

paraqitura. Qasja kualitative përfshin elemente të përshkrimit, interpretimit, krahasimit dhe analizës 

së legjislacioneve, studimeve dhe dokumenteve ndërkombëtare dhe vendimeve gjyqësore.  

 

Punimi është ndarë në 5 kapituj të ndryshëm, ku secili prej tyre ka patur metodologjinë përkatëse. 

Fillimisht punimi ka nisur me përshkrim dhe interpretim të konceptit të trajtimit çnjerëzor dhe 

poshtërues. Koncepti është zbërthyer në tri forma: 1. Origjina e konceptit, 2. Koncepti si një e drejtë 

e njeriut dhe 3. Fokusi i tij në institucionet  e vuajtjes së dënimit. Metodologjia përshkruese ka vijuar 

dhe në kapitullin e dytë ku janë paraqitur të gjitha aktet ndërkombëtare sa i takon ndalimit të trajtimit 

çnjerëzor dhe poshtërues. Përshkrimi i akteve është ndarë në akte ndërkombëtare dhe rajonale, ku 

rajoni i Evropës ka patur një fokus më të madh përshkrimi duke qenë dhe objekt i këtij punimi. E 

njëjta qasje ka vijuar dhe me kapitullin pasardhës ku është marrë në përshkrim i gjithë kuadri ligjor 

shqiptar që parashikon ndalimin e trjatimit çnjerëzor dhe poshtërues dhe mbrojtjen prej tij. 

Interpretimi ka nisur me Kushtetutën dhe ka vijuar me ligje dhe rregullore të ndryshme, relevante për 

temën.  

 

Kapitulli vijues ka përdorur një analizë ligjore të standardeve të parashikuara në ligje e rregullore 

shqiptare. Analiza ka konsistuar vetëm në ato standarde ku shkelja ose moszbatimi i tyre derivon në 



 

6 
 

trajtim çnjerëzor dhe poshtërues. Standardet janë ndarë në 6 seksione dhe fillimisht kanë patur një 

përshkrim të normës ligjore, duke vijuar më pas nga një analizë kritike mbi potencialin që kanë për 

të derivuar në trajtim çnjerëzor dhe poshtërues. Për forcim të kësaj analize është përdorur dhe praktika 

gjyqësore e Gjykatës Evropiane e të Drejtave të Njeriut. 

 

Kapitulli i fundit do të evidentojë nivelin e zbatueshmërisë të standardeve të parashikuara në ligj në 

institucionet e vuajtjes së dënimit. Duke përdorur një metodologji krahasimi ligjore, punimi do të 

vendosë përballë parashikimet ligjore vendase dhe Evropiane me situatën aktuale të trajtimit 

çnjerëzor dhe poshtërues të evidentuar. Ky evidentim do të realizohet nëpërmjet të dhënave të marra 

nga raportet e institucioneve që angazhohen në monitorimin e institucioneve të vuajtjes së dënimit. 

Kjo metodë synon të nxjerrë në pah mangesitë dhe sfidat në zbatimin e standardeve të mbrojtjes nga 

trajtimi çnjerëzor dhe poshtërues në sistemin penitenciar Shqiptar.  

 

Megjithatë, punimi ka patur dhe limitimet përkatëse. Një limitim konsiston në fokusim më të gjërë të 

rajonit të Evropës dhe jo të rajoneve të tjera. Ky rajon ka përbërë më shumë relevancë për temën, 

duke i lënë rajonet e tjera të përmendura shkurtimisht. Një tjetër limitim ka konsistuar në përdorimin 

e intervistave apo anketimeve të ndryshme për të evidentuar situatën e trajtimit çnjerëzor dhe 

poshtërues në institucionet e vuajtjes së dënimit. Në limit kohe dhe aksesi, janë përdorur vetëm të 

dhëna të mara nga raporte të ndryshme. Për të vijuar, limitimi i radhës ka qenë në përdorimin e 

burimeve akademike mbi aktualitetin e trajtimin  çnjerëzor dhe poshtërues në insitutcionet e vuajtjes 

së dënimit, duke përdorur kështu vetëm raporte për ta evidentuar atë. Së fundmi, një tjetër limitim ka 

qenë në përdorimin e vendimeve gjyqësore shqiptare, duke përdorur vetëm ato të GJEDNJ-së.  

4. KONCEPTI I TRAJTIMIT ÇNJERËZOR DHE POSHTËRUES 

 

 

Mbrojtja e dinjitetit njerëzor të të gjitha qënieve njerëzore, paraqet thelbin e konceptit për të drejtat e 

njeriut. Kjo është aspiratë që e vendos qënien njerëzore në qendër të interesit dhe është e  bazuar në 

sistemin e përbashkët universal të vlerave të përkushtuara të së drejtës për jetë, si një e drejtë e 

paprekshme.  Kjo aspiratë ofron një bazë për ndërtimin e sistemit të të drejtave të njeriut, të mbrojtur 

nga normat dhe standardet e pranuara ndërkombëtarisht (Euro Speak, 2021). Edhe pse për të nuk ka 

një përkufizim konkret, me konceptin e dinjitetit  do të kuptohet tërësia e vlerave të njeriut ose të një 

grupi njerëzish, vetëdija që ka njeriu ose një grup njerëzish për këto vlera dhe për të drejtat e veta në 

shoqëri dhe nderimi i tij për vetveten, ku kjo vetëdije dhe ky nderim është i shfaqur në mënyrë të 

jashtme. (Euro Speak, 2021). Çdo veprim që konsiston në trajtimin e njerëzve në një mënyrë jo 

njerëzore, duke i shkaktuar kështu frikë, poshtërim dhe vuajtje, është një shkelje e dinjitetit njerëzor. 

Është e drejta e çdokujt që të jetë i mbrojtur mbi dinjitetin e tij dhe të jetë i lirë nga çfarëdolloj trajtimi 

që do mund ti shkaktonte dëm (Each Other, 2017). Pra për ta përmbyllur, është e drejta e çdo personi 

që në kuadër të mbrojtes së dinjitetit, të jetë i lirë nga veprime që mund të përbëjnë trajtim çnjerëzor 

dhe poshtërues. 

 

Kjo e drejtë lind pikërisht nga shkalla e dëmtimit që këto veprime sjellin tek njeriu. Trajtimi çnjerëzor 

shkakton vuajtje intensive fizike dhe mendore, ndërsa trajtimi poshtërues ngjall tek viktima një 

ndjenjë frike, ankthi dhe inferioriteti, i aftë për të poshtëruar viktimën dhe ndoshta për të thyer 

rezistencën e tij fizike ose morale (Each Other, 2017). Ndalimi i torturës ose trajtimit dhe dënimit 

çnjerëzor ose poshtërues njihet si një e drejtë me rëndësi të madhe sipas ligjit ndërkombëtar dhe 

përcaktohet në të gjitha instrumentet kryesore ndërkombëtare që kanë të bëjnë me të drejtat civile dhe 

politike, dhe me të drejtat e njeriut (Komisioni Evropian, 2015). Është një shkelje që ndalohet jo 

vetëm në rang ndërkombëtar por dhe në rang kombëtar, ku çdo shtet duhet të siguroj që asnjë person 

mos të kaloj asnjë situatë që mund të përbëjë trajtimit çnjerëzor apo poshtërues.   

Në seksionet vijues do të trajtohet koncepti i trajtimit çnjerëzor dhe poshtërues si një ndër shkeljet 

më të rënda që i bëhet njeriut, duke synuar të trajtoj aspektin historik, ligjor dhe një diskutim se pse i 

dedikohet në mënyrë të detajuar insitutioneve të vuajtjes së dënimit.  

 

 

4.1  Origjina historike e ndalimit të trajtimit çnjerëzor dhe poshtërues 

 

Respektimi i të drejtave të njeriut nuk ka qenë gjithmonë në fokus si tani. Njohja e tyre dhe krijimi i 

një sistemi që ofron garanci dhe mbrojtje për to, ka qenë një problematikë e njohur, që nga antikiteti, 

dhe e debatuar nga autorë të rëndësishëm historikë (Gaisteanu, 2019). Fakti që kjo e drejtë që është 

fondamentale sot nuk njihej, linte vend për shumë abuzime mbi njeriun.  

 

Rruga për evoluimin e të drejtave të njeriut, përfshirë këtu dhe ndalimin e trajtimit çnjerëzor dhe 

poshtërues, ka kaluar në një proçes kompleks dhe të gjatë ndër shekuj. Rrënjët e të drejtave të njeriut 

mund të identifikohen që në civilizimet antike dhe mësimet e tyre filozofike dhe besimtare (Agrawal, 

2024). Sipas Aishwarya Agrawal (2024) të dy këto elemente ndikuan në zhvillimin e tyre, ku filozofë 

të ndryshëm trajtuan rolin e individëve në shoqëri dhe traditat besimtare formësuan konceptet e 

hershme të të drejtave të njeriut. Për shembull, mësimet Judeo- Kristiane theksuan dinjitetin dhe 

vlerën e çdo personi.  

 

Evoluimi me ndikim të filozofisë dhe besimit vazhdoi dhe në periudhën mesjetare. Një dokument 

identifikues i kësaj periudhë është Magna Carta e firmosur në vitin 1215, e cila pasuroi disa liri 

fondamentale (Agrawal, 2024). 

 

Një ndryshim thelbësor solli periudha e Iluminizmit (Shekulli XVII-XVIII), ku filozofë të ndryshëm 

shpalosën teori të ndryshme mbi të drejtat, duke përfshirë të drejtën për jetë, liri dhe pronë. Këto 

principe u mbështetën nga Deklarata Amerikane e Pavarsisë dhe Deklarata Franceze e të Drejtave të 

Njeriut dhe të Qytetarit (Agrawal, 2024). 

 

Shekulli i XIX dhe fillimet e shekullit të XX, vijuan me arritje të mëdha në fushën e të drejtave të 

njeriut, paralelisht dhe të së drejtës për të qenë i lirë nga trajtimi çnjerëzor dhe poshtërues,  por 

momenti më kulminant i kësaj periudhe, midis të tjerave, që solli një zhvillim masiv të kësaj të drejte 

ishte Lufta e Dytë Botërore (Agrawal , 2024).  Tortura dhe ndëshkimet e tjera mizore, çnjerëzore ose 

poshtëruese, ishin mjeti i qëllimshëm që u përdor për nxjerrjen e informacionit gjatë kohës së luftës 

nga regjimet totalitare që u vendosën midis Luftës së Parë dhe Luftës së Dytë Botërore (Huntington, 

2015). Tragjedia që kjo luftë la pas dhe numri i lartë i viktimave ishte si një thirrje për mekanizmat 

ndërkombëtare për të reaguar ndaj kësaj situate, dhe për të përfshirë ndalimin e të gjithë këtyre akteve 

mizore në mënyrë eksplicite në jurisprudencën ligjore ndërkombëtare (Huntington, 2015). Këtu ka 

marë jetë dhe zhvillimi i ndalimit të torturës dhe trajtimit çnjerëzor dhe poshtërues.  

 

Vlen për tu përmendur se e drejta për të qenë i lirë nga tortura dhe trajtimi ose dënimi mizor, çnjerëzor 

dhe poshtërues, i ka rrënjët në ndalimin kundër “dënimeve mizore dhe të pazakonta” në Ligjin Anglez 

të të Drejtave dhe në Fjalën Ekuivalente të Amendimit të Tetë të Kushtetutës së Shteteve të Bashkuara 

(Bessler, n.d.). Deklarata Angleze e të Drejtave të Njeriut ka qenë ajo që ka përdorur për herë të parë 

terminologjinë e “ndëshkimeve mizore dhe të pazakonta”, e identifikuar kjo nga Gjyakata Supreme 

e ShBA dhe nga studiues ligjorë të ndryshëm (Bessler, n.d.). 

 

Ajo çfarë solli situata e post Luftës së Dytë Botërore shkonte më tej sesa vetëm përmendjes si 

terminologji në akte. Momenti i hartimit të Deklaratës Universale për të Drejtat e Njeriut në vitin 

1948, ishte hera e parë që u njoh nevoja për një rregull ndërkombëtar që përcakton detyrimin për t'u 

përmbajtur nga trajtimi ose ndëshkimi i dikujt në një mënyrë mizore, çnjerëzore ose poshtëruese 

(Fabbricotti, 1998). Kjo konsiderohet si përpjekja e parë mbarëbotërore e kodifikimit të termave 

“torturë” dhe “trajtim mizor, çnjerëzor dhe poshtërues” (Kombet e Bashkuara, 1984). Siç tregojnë 

qartë punimet përgatitore për Deklaratën Universale për të Drejtat e Njeriut, ideja mbizotëruese pas 

deklaratës të përmendur në të, ishte dënimi i akteve të  nazistëve para dhe gjatë Luftës së Dytë 

Botërore dhe qëllimi për të parandaluar mizori të ngjashme që të ndodhin në të ardhmen (Fabbricotti, 

2019).  

 

Që nga viti 1948 një rregull i ngjashëm është futur në një numër të madh instrumentesh 

ndërkombëtare, kryesisht në lidhje me të drejtat e njeriut ose të drejtën humanitare (Fabbricotti, 

1998). Evropa gjithashtu pati reagimin e saj në lidhje me të drejtat e njeriut, ku Konventa Evropiane 

e të Drejtave të Njeriut, e cila hyri në fuqi në vitin 1953, ishte instrumenti i parë i cili i dha efekt dhe 

i bëri të detyrueshme disa nga të drejtat e përfshira në Deklaratën Universale të të Drejtave të Njeriut 

(DUDNJ), ndër to dhe të drejtën për të qenë i lirë nga trajtimi çnjerzor dhe poshtërues (Gjykata 

Evropiane e të Drejtave të Njeriut, n.d.). Çfarë vijoi ishte Pakti Ndërkombëtar për të Drejtat Civile 

dhe Politike  cili e trajtoi këtë çështje në një mënyrë më gjithëpërfshirëse në krahasim me DUDNJ 

(Sadiqova, 2015). Konventa e Kombeve të Bashkuara kundër Torturës dhe Trajtimeve ose Dënimeve 

të Tjera Mizore, Çnjerëzore ose Poshtëruese e vitit 1984 ishte ajo që u bë instrumenti i parë detyrues 

ndërkombëtar i dedikuar në mënyrë eksluzive parandalimit të akteve të tilla. (Huntington, 2015). Kjo 

konevntë ishte kulmi i një historie të gjatë e cila zhvilloi norma ndërkombëtare që artikulojnë kufijtë 

e sjelljes së pranueshme shtetërore. Pas kësaj konvente, u miratuan një sërë aktesh të tjerë ligjorë, të 

cilët në dispozitat e tyre i kushtojnë vëmendje ndalimit të trajtimit çnjerëzor dhe poshtërues dhe 

garantimit të mbrojtjes nga këto veprime apo praktika.  

 

Nga sa u tha më sipër, evolucioni dhe zhvillimi historik i të drejtave të njeriut shënon njohjen e 

dinjitetit, drejtësisë dhe barazisë për njerëzit. Nga themelet filozofike dhe fetare të lashtësisë e deri 

tek korniza ndërkombëtare moderne e të drejtave të njeriut, kjo rrugë pasqyron aspiratën kolektive 

për një botë ku çdo individ gëzon liritë dhe mbrojtjet themelore. Paralelisht me të drejtat e njeriut, ka 

patur zhvillim dhe ndalimi i torturës dhe trajtimit çnjerëzor dhe poshtërues, një zhvillim që mund të 

konsiderohet relativisht i vonë duke marrë parasysh rëndësinë që ky ndalim ka. Me një rrugë të gjatë 

pas, ndalimi i torturës dhe trajtimit çnjerëzor dhe poshtërues vjen tanimë si një koncept themelor mbi 

të drejtat e njeriut.   

 

 

4.2 Koncepti i trajtimit çnjerëzor dhe poshtërues si një e drejtë e njeriut 

 

Siç u trajtua më sipër, ndalimi i torturës dhe trajtimit çnjerëzor dhe poshtërues , u mundësua si një 

nga garancitë më thelbësore që i ofrohet çdo njeriu, me një histori të gjatë pas saj dhe e parashikuar 

nga shumë konventa ndërkombëtare, të cilat trajtojnë të drejtat e njeriut dhe jo vetëm. Megjithatë, 

edhe pse një e drejtë thelbësore, e garantuar nga mekanizmat më të rëndësishme ligjore, ky koncept 

nuk e ka një definicion të pranuar botërisht (Komisioni Evropian,n.d.). Baza më e madhe për të 

kuptuar këtë të drejtë janë konventat e ndryshme, dhe jurisprudenca e Gjykatës Evropiane e të 

Drejtave të Njeriut. Gjithashtu shumë autorë dhe studiues të ndryshëm janë përpjekur të shkruajnë 

mbi një definicion të këtij termi, dhe për të bërë një dallim nga vepra e torturës, ku kjo e fundit 

ndryshe nga trajtimi çnjerëzor dhe poshtërues, e gëzon një definicion ( Kombet e Bashkuara, 1987). 

 

Sipas GJEDNJ dhe Komisionit Evropian për të Drejtat e Njeriut (2000),  një trajtim ose ndëshkim do 

të jetë poshtërues nëse poshtëron rëndë viktimën para të tjerëve ose e shtyn atë të veprojë kundër 

vullnetit ose ndërgjegjes së tij (Kudla k. Polonisë, 2000), dhe kur ishte i tillë që zgjonte tek viktimat 

ndjenja frike, ankthi dhe inferioriteti të afta për të poshtëruar viktimat (Jalloh k.Gjermanisë, 2006).  

Në vijim Gjykata ka ndërtuar një qasje ku i diferencon 3 format kryesore të trajtimit të ndaluar nga 

neni 3 i KEDNJ-së, përkatësisht torturën, trajtimin mizor ose çnjerëzor dhe trajtimin poshtërues. Në 

analizë të saj Gjyakta i ka dalluar këto 3 nocione sipas shkallës së ashpërisë së trajtimeve ose 

ndëshkimeve ku së pari tortura është definuar si trajtimi i qëllimshëm çnjerëzor i cili shkakton 

vuajtje shumë të rënda dhe mizore, ku elementët e saj dallues janë intesiteti i vuajtjes dhe qëllimi. Së 

dyti, trajtimi ose ndëshkimi çnjerëzor, konsiderohet si aplikimi i vuajtjeve intensive që mund të 

jenë fizike apo mendore dhe së treti trajtimi poshtërues i cili konsiderohet si një trajtim që  krijon 

shqetësim, ndjenjë frike dhe inferioriteti ndaj personit të cilit po i shkaktohet; një veprim i cili 

poshtëron, degradon dhe thyen përfundimish rezistencën e tij morale apo fizike. (Gaisteanu, 2019). 

Kjo analizë  e gjykatës nuk shërben vetëm për ti dhënë një formë konceptit të trajtimit çnjerëzor dhe 

poshtërues, por gjithashtu i jep asaj një instrument për të vlerësuar proporcionalisht çdo rast, duke 

përcaktuar instensitetin dhe natyrën e shkeljes.  

 

Sa i takon autorëve të ndryshëm që janë marrë me studimin e konceptit, Gerrit Zach dhe Moritz Birke 

(2019) kanë përkufizuar trajtimin ose ndëshkimin mizor dhe çnjerëzor, si shkaktimi i dhimbjes ose 

vuajtjeve të forta, qoftë fizike apo mendore,  me nxitjen ose me pëlqimin e një zyrtari publik apo 

personi tjetër që vepron në një cilësi zyrtare. Ata janë shprehur se një sjellje e tillë mund të jetë e 

qëllimshme ose e pakujdesshme, dhe se nuk kërkon një situatë specifike të paraburgimit ose 

kontrollin e drejtpërdrejtë të viktimës nga autori, e cila është karakteristikë  vetëm për torturën (Zach 

&Birk, 2019).  Gjithashtu Erin Huntington (2015) është shprehur se duke mos e patur një përkufizim 

specifik me elementët dhe kriteret përkatëse, trajtimi çnjerëzor dhe poshtërues më tepër funksionon 

si një kategori e mbetur për çdo gjë që nuk i përket torturës.  

 



 

12 
 

Vlen për tu përmendur se kriteri deçiziv për të dalluar torturën nga trajtimi mizor dhe çnjerëzor është 

intensiteti i vuajtjes dhe qëllimi i sjelljes (Nowak, 2005). Tortura përfshin shkallën më të lartë të 

intesitetit të vuajtjes dhe shkaktohet qëllimisht. Ndërsa trajtimi çnjerëzor dhe poshtërues,  përfshin 

më pak vuajtje krahasuar me torturën, duhet të arrijë një nivel minimal ashpërsie dhe të shkaktojë, 

ose dëmtim të vërtetë trupor ose vuajtje të forta mendore. Ky trajtim poshtëron një person, nuk 

respekton dinjitetin e tij ose shkakton frikë, dhe shpesh nuk rezulton në dëmtime trupore. Trajtimi 

çnjerëzor dhe poshtërues nuk kërkon qëllimin nga ana e autorit për shkaktimin e veprës, si një element 

identifikues për të. (Human Rights Guide, 2025) 

 

Si përfundim, koncepti i trajtimit çnjerëzor dhe poshtërues edhe pse në mungesë të një definicioni 

eksplicit, ka patur studime të gjëra për ta kuptuar më mirë. Me një dallim nga koncepti i torturës, 

elementët kryesor të tij mund të konsiderohen shkaktimi i dëmitit apo vuajtjes fizike dhe mendore 

dhe ndërhyrja në dinjitetin e personit duke e poshtëruar atë. Si një  ndër konceptet thelbësore të të 

drejtave të njeriut, ai përbën esencën e mbrojtjes së dinjitetit njerëzor. Aplikimi i tij përfshin subjektë 

të ndryshëm, duke lënë hapsirë për diskutim.  

 

 

4.3 Fokusi i ndalimit të trajtimit çnjerëzor dhe poshtërues në institucionet e vuajtjes së 

dënimit  

 

Personave të cilëve i privohet liria ndodhen në një pozitë më të cënueshme se të tjerët, për shkak të 

varësisë së tyre të plotë nga autoritetet shtetërore për plotësimin e nevojave themelore si ushqimi, 

strehimi, shëndeti dhe siguria. Duke qenë të izoluar nga shoqëria dhe me qasje të kufizuar në 

mekanizmat e mbrojtjes, të burgosurit janë më të ekspozuar ndaj rrezikut të abuzimit, keqtrajtimit 

dhe kushteve poshtëruese të jetesës. Ky seksion do të shqyrtojë arsyet përse zbatimi i ndalimit të 

trajtimit çnjerëzor dhe poshtërues është veçanërisht i domosdoshëm për personat e privuar nga liria. 

 

Neni 3 i KEDNJ, shprehet se askush nuk duhet ti nënshtrohet trajtimit çnjerëzor dhe poshtërues, duke 

dhënë kështu një mbrojtje absolute dhe universale, të vlefshme për çdo individ.  

Megjithatë ka një diskutim që bëhet nëse duhet ti dedikohet vetëm personave të cilëve i është privuar 

liria, dhe janë në situatë që i bën ato më vulnerabël, apo dhe personave që nuk janë në këto kushte.  

 

Disa autorë, duke përfshirë Herman Burgers i cili kryesoi Grupin e Punës që hartoi Konventën Kundr 

Torturës në vitet 1980, kanë argumentuar se viktimat e ndalimit të torturës dhe trajtimit çnjerëzor ose 

poshtërues, në kuptimin e nenit 1 dhe 16 të Konventës Kundra Torturës, duhet të kuptohen si persona 

që janë privuar nga liria e tyre ose që janë ndryshe nën pushtetin faktik ose kontrollin e personit 

përgjegjës për trajtimin ose ndëshkimin mizor dhe çnjerëzor të tij.(Burgers & Danelius, 1988). Ky 

interpretim, megjithatë, do të përjashtonte përdorimin e tepërt të forcës policore jashtë paraburgimit 

dhe kontrollit të ngjashëm faktik nga fushëveprimi i kësaj të drejte të rëndësishme të njeriut. 

 

Gjykata Evropiane e të Drejtave të Njeriut, Komiteti kundër Torturës dhe Komisioni Ndëramerikan 

për të Drejtat e Njeriut nuk e kanë ndjekur këtë qasje. Përpos GJENJ-së, autorë si Zach and Birk 

(2019) janë shprehur se situatat që mund të përbëjnë trajtim ose dënim mizor, çnjerëzor ose 

poshtërues janë, por pa u kufizuar në, kushtet e këqija të paraburgimit, dënimi trupor dhe kapital, 

përdorimi i tepruar i forcës dhe dështimi për të mbrojtur individët nga keqtrajtimi nga aktorët privatë, 

për shembull dhuna në familje, gjymtimi gjenital femëror dhe trafikimi i qënieve njerëzore. Ata kanë 

konceptuar një sferë më të gjerë aplikimi për nenin 3 të KEDNJ-së.  

 

Ndërkohë ka raste ku përdorimi i tepruar i forcës policore jashtë paraburgimit, rezulton në trajtim 

çnjerëzor dhe poshtërues. Nëse përdorimi i tillë i forcës është jo proporcional në lidhje me qëllimin 

që duhet arritur dhe rezulton në dhimbje ose vuajtje të forta të personit, ai përbën trajtim ose ndëshkim 

mizor apo çnjerëzor. Nëse një forcë e tillë përdoret në një mënyrë veçanërisht poshtëruese, ajo mund 

të kualifikohet si trajtim poshtërues edhe nëse shkaktohet dhimbje ose vuajtje më pak të forta (Nowak 

& McArthur, 2006). Janë pikërisht këto rastet që i japin hapsirë më të gjerë aplikimit të nenit 3 të 

KEDNJ-së.  

 

Pavarsisht se jashtë një situate të caktuar, çdo akt kriminal i kryer mund të bjerë në sferën e një vepre 

penale tjetër, qoftë kjo tortura, plagosje, apo plagosje e rëndë, moskufizimi mbi aplikimin e nenit 3 

të KEDNJ-së vetëm në privim lirie, në opinionin tim është i saktë. Patjetër që vetë situata e kufizmit 

të lirisë, apo e një gjendje mjekësore të caktuar, e bën më të mundshme situatën për të patur trajtim 

çnjerëzor dhe poshtërues. Kjo vjen nga vetë vulnerabiliteti i personit, dhe gjendja e tij në pamundësi 

për të reaguar ndaj akteve të ndryshme, njësoj siç do të reagonte në kushte të tjera. Por interpretimi 

në një mënyrë jo të kufizuar, lë hapsirë më të madhe për ndëshkueshmërinë e kësaj vepre dhe 

aplikimin e atij neni. 

 

Pra, edhe pse rastet ku një person mund të gjendet para trajtimit çnjerëzor dhe poshtërues janë të 

ndryshme dhe të shumta, situata e privimit nga liria mund të konsidedrohet si më kritikja. Sapo 

personi në fjalë është nën kontrollin e drejtëpërdrejtë të punonjësit të policisë duke u arrestuar, 

prangosur ose mbajtur në qeli policie, përdorimi i forcës fizike ose mendore nga punonjësit nuk 

lejohet më (Nowak & McArthur, 2006). Madje, duhet të konsiderohet dhe si torturë, nëse një forcë e 

tillë përdoret dhe rezulton në dhimbje ose vuajtje të forta për arritjen e një qëllimi të caktuar, siç është 

nxjerrja e një rrëfimi ose informacioni. Është pafuqia e viktimës në një situatë paraburgimi që e bën 

atë kaq të prekshëm ndaj çdo lloj presioni fizik ose mendor (Nowak & McArthur, 2006). 

 

Së fundmi, fokusi i detajuar i trajtimit çnjerëzor dhe poshtërues në  insitucionet e vuajtjes së dënimit 

nuk vjen rastësisht. Ai vjen si rrjedhojë e nevojës për të mbrojtur në mënyrë më rigoroze të drejtat e 

një kategorie, e cila në kushtet që ndodhet e bën më të cënueshme ndaj akteve që mund ti shkaktojnë 

trajtim çnjerëzor dhe poshtërues. Heqja e lirisë ndër të tjera, sjell tek personat që vuajnë dënimin me 

burgim një pamundësi reagimi ndaj këtyre akteve. Fokusi mbi ndalimin e trajtimit çnjerëzor dhe 

poshtërues garanton respektimin e dinjitetit njerëzor dhe parandalon çdo formë abuzimi që mund të 

ndodhë në mënyrë sistematike ose individuale.  

5. STANDARDET NDËRKOMBËTARE PËR TRAJTIMIN ÇNJERËZOR 

DHE POSHTËRUES 

 

 

Siç është parë deri më tani, trajtimi i konceptit çnjerëzor dhe poshtërues, është i parashikuar nga 

shumë instrumenta ndërkombëtarë. Këto burime ligjore janë pranuar nga shumica e kombeve të botës 

(Weissbrodt & Heilman, 2011). Në këtë pjesë të punimit do të trajtohen në mënyrë të detajuar ato që 

janë përmendur më sipër si burimet më të rëndësishme për parashikimin e këtij ndalimi, duke 

përfshirë këtu burimet ndërkombëtare, rajonale me fokus Evropën, dhe “soft laws”.  

 

 

5.1 Standardet ndërkombëtare të Kombeve të Bashkuara 

 

Trajtimi çnjerëzor dhe poshtërues, është trajtuar gjërësisht në akte ndërkombëtare me karakter si 

ndërkombëtar ashtu dhe rajonal. Marrëveshjet ndërkombëtare që pasqyrojnë ndalimin e torturës dhe 

trajtimit çnjerëzor, përfshijnë Deklaratën Universale të të Drejtave të Njeriut; Paktin Ndërkombëtar 

për të Drejtat Civile dhe Politike; dhe Konventën kundër Torturës dhe Trajtimeve ose Dënimeve të 

tjera mizore, çnjerëzore ose poshtëruese (Weissbrodt & Heilman, 2011). 

 

Instrumenti i parë që ka ndaluar trajtimin çnjerëzor dhe poshtërues është  Deklarata Universale e të 

Drejtave të Njeriut (Asambleja e Përgjitshme, 1948). Kjo deklaratë ishte rezultati i përvojës së 

Luftës së Dytë Botërore. (Kombet e Bashkuara, n.d.) Ishte pikërisht tragjedia e asaj lufte, që u bë 

thirrja për një zhvillim të të drejtave të njeriut, dhe për ndalimin e shumë akteve mizore. Deklarata 

pati fokus kryesor të drejtat themelore të njeriut, duke përfshirë dhe të drejtën e çdo personi për të 

qenë i lirë nga trajtimi çnjerëzor dhe poshtërues. Neni 5 i kësaj deklarate parashikon se: “Askush nuk 

duhet t'i nënshtrohet torturës ose trajtimit ose dënimit mizor, çnjerëzor ose poshtërues." Këtu është 

shprehur shumë qartë dhe thjeshtë ndalimi i torturës dhe trajtimit çnjerëzor dhe poshtërues.  

Pakti Ndërkombëtar për të Drejtat Civile dhe Politike, (Asambleja e Përgjithshme, 1976), në 

nenin 7 të tij shprehet po njësoj si DUDNJ: “Askush nuk duhet t'i nёnshtrohet torturёs dhe as 

dёnimeve ose trajtimeve mizore, çnjerёzore e poshtëruese. Nё veçanti, askush nuk duhet t'i 

nёnshtrohet njё eksperimenti mjekёsor ose shkencor pa pёlqimin e tij tё lirё.” Ky pakt synonte t'u 

japë fuqi ligjore të drejtave civile dhe politike të shprehura në Deklaratën Universale të të Drejtave 

të Njeriut, prandaj neni 7 e shpreh ndalimin në terma identikë me ato të Deklaratës (Pūraitė & 

Zykevičius, 2011). Ajo që vihet re është fjalia shtesë mbi eksperimentet mjekësore, gjë e cila nuk 

shprehet në DUDNJ.  

 

Konventa Kundër Torturës dhe Trajtimeve Çnjerëzore (Asambleja e Përgjithshme, 1987), është 

intrumenti tjetër që shprehet mbi trajtimin çnjerëzor dhe poshtërues. Kjo konventë e cila ka hyrë në 

fuqi në qershor të vitit 1987 është më specifike, pasi trajton vetëm ndalimin e torturës dhe trajtimit 

çnjerëzor ose poshtërues, pra i dedikohet vetëm këtyre dy koncepteve. Duke patur parasysh nenin 5 

të Deklaratës Universale të të Drejtave të Njeriut dhe nenin 7 të Paktit Ndërkombëtar për të Drejtat 

Civile dhe Politike, të cilat të dyja parashikojnë se askush nuk duhet t'i nënshtrohet torturës ose 

trajtimit ose ndëshkimit mizor, çnjerëzor ose poshtërues, ( Kombet e Bashkuara, n.d.) kjo konventë 

në nënin 16 të saj, pika 1 dhe 2 është shprehur si më poshtë:  

 

“Çdo shtet palë zotohet të parandalojë në çdo territor nën juridiksionin e tij veprime të tjera që 

përbëjnë dënime a trajtime mizore, çnjerëzore ose poshtëruese, që nuk janë veprime torture, siç është 

përcaktuar kjo në nenin 1, kur veprime të tilla janë kryer nga një person zyrtar ose nga çdo person 

tjetër që vepron me titull zyrtar, ose me nxitjen e tij ose me miratimin e tij të shprehur ose të heshtur. 

Në veçanti, detyrimet e përfshira në nenet 10, 11, 12 dhe 13, janë të zbatueshme duke përmendur në 

vend të torturës forma të tjera të dënimeve a trajtimeve mizore, çnjerëzore ose poshtëruese.” 

 

“Dispozitat e kësaj Konvente nuk pengojnë dispozitat e cilitdo instrument tjetër ndërkombëtar ose të 

ligjit të vendit, që ndalojnë dënimet a trajtimet mizore, çnjerëzore ose poshtëruese, ose kanë të bëjnë 

me ekstradimin a dëbimin.”  

 

Konventa synon që përmes krijimit të detyrimeve specifike shtetërore për të ndëshkuar autorët dhe 

për të parandaluar praktika të tilla, të bëjë më efektive luftën kundër torturës dhe trajtimeve ose 

ndëshkimeve të tjera mizore, çnjerëzore ose poshtëruese në të gjithë botën. Është neni i 

sipërpërmendur i cili parashikon një detyrim të gjerë të shteteve për të parandaluar trajtimin ose 

dënimin mizor, çnjerëzor ose poshtërues. (Zach & Birk, 2019). Shprehja në mënyrë eksplicite të 

detyrimit të shteteve për ndalimin e torturës dhe trajtimit çnjerëzor ose poshtërues, dallon këtë 

konventë nga aktet e sipërmpërmendura.  

 

Së fundmi, Rregullat Standarde Minimale të Kombeve të Bashkuara për trajtimin e të burgosurve, 

apo siç njihet ndryshe “Rregullat e Nelson Mandelës”. (Asambleja e Përgjithshme, 2015). Ato 

përfaqësojnë planin e njohur botërisht për menaxhimin e burgjeve në shekullin e 21-të. Këto rregulla 

përshkruajnë kushtet minimale të burgut, ofrojnë udhëzime dhe vendosin standarde të qarta për stafin 

e burgut se si të ruajnë sigurinë dhe dinjitetin njerëzor (Kombet e Bashkuara, n.d.). Në rregullin e saj 

të parë përcaktohet se të gjithë të burgosurit duhet të trajtohen me respektin për dinjitetin dhe vlerën 

e tyre të qenësishme si qënie njerëzore. Asnjë i burgosur nuk do t'i nënshtrohet torturave dhe 

trajtimeve ose dënimeve të tjera mizore, çnjerëzore ose poshtëruese, për të cilat asnjë rrethanë nuk 

mund të thirret si justifikim. Siguria e të burgosurve, stafit, ofruesve të shërbimeve dhe vizitorëve do 

të garantohen në çdo kohë (Kombet e Bashkuara, 2015). 

 

 

5.2 Akte ndërkombëtare me katakter rajonal 

 

Përveç marrëveshjeve ndërkombëtare, egzistojnë marrëveshje rajonale, të miratuara nga vendet në 

Amerikë, Evropë dhe Afrikë, të cilat ndalojnë torturën dhe forma të tjera të keqtrajtimit (Weissbrodt 

& Heilman, 2011). Në nivel rajonal, ndalimi gjendet në nenin 3 të Konventës Evropiane për të Drejtat 

e Njeriut dhe jo vetëm.  Konventa Amerikane për të Drejtat e Njeriut e parashikon në nenin 5.2 të saj, 

ndërsa sa i takon Kartës Afrikane për të Drejtat e Njeriut parashikimi është në nenin 5 (Boulos, 2019). 

Këto dispozita i kushtojnë vëmendje ndalimit të trajtimit çnjerëzor dhe poshtërues dhe garantimit të 

mbrojtjes nga këto veprime apo praktika.  

 

Qëllimi i këtij seksioni është të shqyrtojë se çfarë parashikon në veçanti Bashkimi Evropian dhe 

Këshilli i Evropës për këtë ndalim, duke qenë dhe objekti i këtij punimi. Një fokus i tillë vjen nga 

pozicioni që shteti Shqiptar ka aktualisht në raport me BE. Si një shtet që aspiron të integrohet në BE, 

njehësimi i kuadrit ligjor me praktitat Evropiane dhe zbatimi i çdo instrumenti ligjor që Këshilli i 

Evropës prodhon, janë një element kyç për arritjen e këtij synimi. Gjithashtu, fokusi buron dhe nga 

rëndësia thelbësore që instrumentet juridike të BE kanë në ndërtimin dhe konsolidimin e standardeve 



 

18 
 

të trajtimit të të burgosurve, veçanërisht në kontekstin e ndalimit të trajtimit çnjerëzor dhe poshtërues. 

Konventa Evropiane për të Drejtat e Njeriut, së bashku me jurisprudencën e Gjykatës Evropiane të të 

Drejtave të Njeriut, Rregullat Evropiane të Burgjeve dhe raportet e Komitetit për Parandalimin e 

Torturës, përbëjnë një trup të zhvilluar dhe dinamik standardesh që shërbejnë si pikë referimi jo vetëm 

për vendet anëtare të Këshillit të Evropës, por edhe për sistemet kombëtare që synojnë harmonizimin 

me vlerat themelore të të drejtave të njeriut. Shqipëria, si shtet palë në këto instrumente, ka detyrimin 

jo vetëm formal por edhe substancial për të përputhur praktikën dhe legjislacionin e saj me këto 

standarde. Për rrjedhojë, analiza krahasuese ndërmjet akteve Evropiane dhe realitetit në institucionet 

e vuajtjes së dënimit shqiptare ofron një mjet të vlefshëm për të matur nivelin e përputhshmërisë, për 

të identifikuar boshllëqet dhe për të propozuar përmirësime konkrete që garantojnë mbrojtje efektive 

të dinjitetit njerëzor. 

 

Analiza që vijon synon të përshkruajë Kartën e të Drejtave Fondamentale të  Bashkimit Evropian, 

Konventën Evropiane për të Drejtat e Njeriut, Konventën Evropiane për Ndalimin e Torturës dhe 

Rregullat Evropiane të Burgjeve.  

 

 

5.2.1 Akte të Bashkimit Evropian 

 

Karta e të Drejtave Fondamentale e Bashkimit Evropian (Konventa Evropiane, 2000), bashkon 

të drejtat themelore të të gjithë personave që jetojnë në Bashkimin Evropian. Ajo synon të sjellë 

qëndrueshmëri dhe qartësi të të drejtave të përcaktuara në periudha e mënyra të ndryshme, në shtetet 

e ndryshme anëtare të BE-së. Kjo kartë rregullon fushën e të drejtave të njeriut në territorin e BE, 

ndryshe nga Deklarata Universale e të Drejtave të njeriut e cila nuk ka një rajon gjeografik ose politik 

të caktuar (Euro Speak, 2019). Karta përcakton të drejta civile, politike, ekonomike dhe sociale bazuar 

në: 1. të drejtat dhe liritë themelore të njohura nga Konventa Evropiane për të Drejtat e Njeriut, 2. 

Traditat Kushtetuese të Shteteve Anëtare të BE-së, 3. Karta Sociale e Këshillit të Evropës, 4. Karta 

Komunitare e të Drejtave Themelore Sociale të Punëtorëve, dhe 5. Konventat e tjera Ndërkombëtare, 

në të cilat BE-ja ose shtetet e saj anëtare janë palë. Ajo u bë juridikisht e detyrueshme për Shtetet 

Anëtare të BE-së kur Traktati i Lisbonës hyri në fuqi në dhjetor të 2009 (Euro Speak, 2019). Në 

kapitullin e parë të saj, atë të dinjitetit, parashikohet shprehimisht se askush nuk mund të jetë subjekt 

i torturës, apo të trajtimit ose dënimit çnjerëzor dhe poshtërues (Konventa Evropiane, 2000).  

 

 

5.2.2 Akte dhe organe të Këshillit të Evropës 

 

Këshilli i Evropës është institucioni më i rëndësishëm në Evropë, përsa i përket mbrojtjes së të 

drejtave të njeriut. Që nga themelimi i tij në vitin 1949, ai ka ndërtuar një hapsirë të përbashkët ligjore 

për të 46 shtetet anëtare, e përqendruar në Konventën Evropiane për të Drejtat e Njeriut, duke 

garantuar që askush mos ti nënshtrohet torturës apo trajtimit çnjerëzor dhe poshtërues. Në kuadër të 

këtij misioni, Këshilli i kushton një rëndësi të veçantë monitorimit të kushteve në institucionet e 

vuajtjes së dënimit dhe respektimit të të drejtave të personave të privuar nga liria. Një nga 

instrumentat kryesorë të Këshillit për këtë qëllim është Komiteti Evropian për Parandalimin e 

Torturës dhe Trajtimit ose Dënimit Çnjerëzor ose Poshtërues (KPT), Grupi i Shteteve Kundër 

Korrupsionit, (GRECO), organi kundër pastrimit të parave dhe financimit të terrorizmit 

(MONEYVAL),dhe Komisioni Evropian për Demokraci përmes Ligjit (Këshilli i Evropës, 2025). Në 

kuadër të këtij punimi, më poshtë do të trajtohen aktet që i dedikohen ndalimit të trajtimit çnjerëzor 

dhe poshtërues në institucionet e vuajtjes së dënimit. 

 

Konventa Evropiane e të Drejtave të Njeriut (Këshilli i Evropës, 1953) në nenin 3 shprehet njëjtë 

me Kartën e të Drejtave Fundamentale të BE, të sipërpërmendur, pra që askush nuk mund të jetë 

subjekt i torturës, apo të trajtimit ose dënimit çnjerëzor dhe poshtërues. Neni 3 i Konventës Evropiane 

për të Drejtat e Njeriut, është i vetmi ndalim i Konventës që nuk i nënshtrohet asnjë kufizimi apo 

derogimi (Komisioni Evropian, n.d.). Në praktikën gjyqësore të GJEDNJ-së, neni 3 është veçanërisht 

i zbatueshëm në rastet e konsideruara çnjerëzore, të tilla si situata e proçedurave të tepërta policore 

në rast arrestimi ose marrjeje në pyetje, mos sigurimi i kushteve të paraburgimit, mbipopullimi i 

burgjeve, mos ofrimi i kujdesit mjekësor adekuat për individët, situata e kushteve poshtëruese në rast 

të shtrimit në spital të pacientëve të shëndetit mendor në shërbimet psikiatrike, ekstradimi ose 

deportimi në një vend që nuk garanton garantimin e respektimit të të drejtave të njeriut etj (Gaisteanu, 

2019). Nuk do të kishte asnjë situatë ku lejimi i këtij lloj trajtimi do të justifikohej, për një arsye ose 

një tjetër. Kjo tregon sa të rënda janë aktet që kryhen dhe sa me rëndësi është që asnjë njeri mos ti 

https://www.coe.int/greco
https://www.coe.int/en/web/moneyval/home

nënshtrohet asnjëherë këtij lloj trajtimi. Për ta mundësuar këtë, një rol të rëndësishëm kanë dhe 

autoritetet publike, pasi në kuptim të këtij ndalimi, janë ato që duhet të mundësojnë kushtet e duhura 

që ky lloj trajtimi mos të ndodhë. Rastet e mungesës së burimeve nuk mund të përdoren asnjëherë 

nga autoriteti publik si një justifikim apo mbrojtje ndaj një akuze për trajtim çnjerëzor dhe poshtërues 

(Komisioni i Barazisë dhe të Drejtave të Njeriut, 2021). Madje autoritetet kanë detyrim të 

parandalojnë një trajtim të tillë, të hetojnë çdo pretendim për një trajtim të tillë dhe të mbrojnë 

individët vulnerabël që ata e dinë ose duhet të dinë se janë në rrezik të një trajtimi të tillë (Komisioni 

i Barazisë dhe të Drejtave të Njeriut, 2014). 

 

Ndërsa përsa i përket Konventës Evropiane kundra Torturës dhe Trajtimit Çnjerëzor dhe 

Poshtërues (Këshilli i Evropës, 1989) është krijuar si një plotësues i dobishëm i Konventës Evropiane 

për të Drejtat e Njeriut, me një mekanizëm jo gjyqësor me karakter parandalues (Konventa Kundër 

Torturës, 1984). Kjo konventë ka për synim  parandalimin e torturës dhe dënimeve ose trajtimeve 

çnjerëzore ose poshtëruese.  

 

Komiteti Evropian për Parandalimin e Torturës dhe të Trajtimit ose Dënimit Çnjerëzor dhe 

Poshtërues ka hyrë në fuqi në vitin 1989, dhe është krijuar në kuadër të “Konventës Evropiane për 

Parandalimin e Torturës dhe Trajtimit ose Ndëshkimit Çnjerëzor ose Poshtërues”. Ai bazohet në 

nenin 3 të Konventës Evropiane për të Drejtat e Njeriut. KPT nuk është një organ hetimor, por ofron 

një mekanizëm parandalues jo-gjyqësor për të mbrojtur personat e privuar nga liria, nga tortura dhe 

forma të tjera të keqtrajtimit. Kështu ai plotëson punën gjyqësore të Gjykatës Evropiane të të Drejtave 

të Njeriut (Komiteti Kundr Torturës, n.d.). Me anë të vizitave, shqyrton trajtimin e personave të 

privuar nga liria duke synuar, në rast se nevojitet, forcimin e mbrojtjes së tyre kundër torturës dhe 

dënimeve ose trajtimeve çnjerëzore ose poshtëruese (Këshilli i Evropës, 2002). 

 

Delegacionet e KPT-së kanë akses të pakufizuar në vendet e ndalimit dhe gëzojnë të drejtën e lëvizjes 

brenda këtyre ambienteve pa kufizim. Ata intervistojnë privatisht personat të cilëve u është mohuar 

liria dhe komunikojnë lirshëm me çdokënd që mund të japë informacion. Pas çdo vizite, KPT-ja i 

dërgon një raport të detajuar shtetit përkatës. Ky raport përfshin informacionin e mbledhur nga KPT-

ja si dhe rekomandimet, komentet dhe kërkesat e saj për informacion (Komiteti për Parandalimin e 

Torturës, n.d.). KPT-ja kërkon dhe një përgjigje të detajuar për çështjet që ngrihen në raport. Raportet 

dhe përgjigjet janë pjesë e dialogut të vazhdueshëm me shtetet përkatëse. Për KPT theksohen dy 

tipare të rëndësishme: së pari, është organ Evropian, dhe së dyti, mbulon jo vetëm “torturën”, por dhe 

një gamë të gjerë situatash të cilat mund të çojnë në “trajtim ose dënim çnjerëzor ose poshtërues” 

(Komiteti për Parandalimin e Torturës, n.d.). 

 

Rregullat Evropiane të Burgjeve të zhvilluara nga Këshilli i Evropës (1973), përcaktojnë standardet 

për menaxhimin e institucioneve të vuajtjes së dënimit dhe trajtimin e personave në atë institucion. 

Ato zbatohen në të 47 vendet e Këshillit të Evropës dhe ofrojnë udhëzime kritike për stafin e burgjeve 

se si të mbrojnë të drejtat e njeriut të të burgosurve. Rregullat janë zhvilluar me përfshirjen e 

praktikuesve, ekspertëve dhe zyrtarëve qeveritarë nga e gjithë Evropa. Ata ofrojnë udhëzime të 

hollësishme mbi praktikat më të mira në të gjitha fushat e menaxhimit të burgjeve, nga pranimet deri 

te lirimi. Ato mbledhin standardet kryesore të burgjeve të zhvilluara nga Këshilli i Evropës dhe 

organet e tij, të mbledhura në një libër rregullash gjithëpërfshirëse për autoritetet kombëtare të 

burgjeve që duhet të ndjekin. Duke informuar rregullat dhe praktikat e institucioneve të vuajtjes së 

dënimit në nivel kombëtar, Rregullat Evropiane të Burgjeve nga ana tjetër udhëzojnë sesi stafi i 

institucionit duhet të kryejë punën e tij në baza ditore (Këshilli i Evropës, 2021).  

 

Rekomandimet bëjnë pjesë në ligjet e buta, apo “soft law” e cila është terminologjia e aplikuar për 

masat e Bashkimit Evropian, të cilat, në kontrast me rregulloret, direktivat dhe vendimet, nuk janë 

detyruese për ata të cilëve u drejtohen ( Euro Found, 2011).  Rëndësia e tyre konsiston në 

fleksibilitetin që kanë për tu implementuar dhe në unifikim të standarteve të përbashkëta për antarët 

e KE. Disa rekomandime që lidhen me objektin e këtij studimi janë:   

-  Rekomandimi Nr. R (89) 12 i Komitetit të Ministrave për shtetet anëtare për arsimin në 

institucionin e vuajtjes së dënimit, miratuar më 13 tetor, 1989; 

- Rekomandimi CM/ Rec (2012) 12 i Komitetit të Ministrave për shtetet anëtare për të 

burgosurit e huaj; 

- Rekomandimi CM/Rec(2012) 5 i Komitetit të Ministrave për shtetet anëtare për Kodin 

Evropian të Etikës për Stafin e Burgjeve;  

- Rekomandimi Nr. R (99) 22 në lidhje me mbipopullimin e institucioneve të vuajtjes së 

dënimit dhe inflacionin e popullsisë së tyre; 

-  Rekomandimi Nr. R (97) 12 për stafin që merret me implementimin e sanksioneve dhe 

masave;  

- Rekomandimi (2006)13 mbi përodrimin e paraburgimit, kushtet në të cilat ndodh dhe 

parashikimet e sigurisë kundra abuzimit. 

6. PARASHIKIMET LIGJORE KOMBËTARE PËR TRAJTIMIN 

ÇNJERËZOR DHE POSHTËRUES  
 

Trajtimi çnjerëzor dhe poshtërues përbën një nga ndalimet më absolute në të drejtën ndërkombëtare 

sa i takon të drejtave të njeriut. Ai gjen pasqyrim të qartë dhe në rendin juridik shqiptar. Detyrimi i 

shtetit për të garantuar mbrojtjen e dinjitetit të individit dhe për të parandaluar çdo formë trajtimi 

poshtërues apo çnjerëzor, buron jo vetëm nga Kushtetuta e Republikës së Shqipërisë  dhe ligjet e 

ndryshme vendase, por edhe nga një sërë instrumentash ndërkombëtare të ratifikuara prej tij. 

Veçanërisht, ratifikimi i akteve si Konventa Evropiane e të Drejtave të Njeriut, Pakti Ndërkombëtar 

për të Drejtat Civile dhe Politike, Konventa Kundër Torturës, Konventa Evropiane për Parandalimin 

e Torturës, kanë krijuar një sistem të integruar detyrimesh për shtetin shqiptar, i cili është i detyruar 

ti respektojë dhe ti zbatojë ato në mënyrë të drejtëpërdrejtë. Në këtë kontekst, legjislacioni kombëtar 

shqiptar është zhvilluar në përputhje me këto standarde, duke përfshirë norma që ndalojnë dhe 

ndëshkojnë çdo akt që cënon integritetin fizik, moral apo psikologjik të individit, sidomos në rastet e 

privimit nga liria.  

 

Gjithashtu,  antarësimi i Shqipërisë në Këshillin e Evropës që prej vitit 1995 (Council of Europe 

Portal, 2024), detyron vendin për të zbatuar rekomandimet që ky Këshill nxjerr. Në përputhje me 

këto rekomandime, shteti ka garantuar në legjislacionin e brendshëm mbrojtjen nga trajtimi çnjerëzor 

dhe poshtërues. 

 

Me një ndikim nga aktet ndërkombëtare dhe një sistem të brendshëm ligjor,  kjo pjesë e punimit 

synon të analizojë kuadrin ligjor kombëtar që lidhet me ndalimin e trajtimit çnjerëzor dhe poshtërues.  

 

Kushtetuta e Republikës së Shqipërisë është ligji më i rëndësishëm në Shqipëri. Në kaptiullin për 

liritë dhe të drejtat vetjake, në nenin 25 të saj, përcaktohet se  “Askush nuk mund t’i nënshtrohet 

torturës, dënimit apo trajtimit mizor, çnjerëzor”. 

Kjo është një qasje e njëjtë me Konventën Evropiane për të Drejtat e Njeriut. Ky parashikim 

përfaqëson jo vetëm një mbrojtje kushtetuese, por edhe një angazhim të shtetit shqiptar për të 

respektuar dhe zbatuar standardet ndërkombëtare të të drejtave të njeriut, veçanërisht ato të Konventës 

Evropiane për të Drejtat e Njeriut (neni 3) dhe Konventës kundër Torturës të OKB-së. Në mënyrë 

narrative, neni 25 i Kushtetutës ngrihet si një mur mbrojtës për çdo qytetar ndaj çdo forme abuzimi 

nga autoritetet shtetërore, duke theksuar se asnjë autoritet, asnjë rrethanë dhe asnjë lloj justifikimi 

nuk mund të shërbejë si bazë për të përdorur forcë apo metoda që poshtërojnë ose çnjerëzojnë 

individin. Ai është një simbol i përkushtimit të shtetit për të vendosur dinjitetin njerëzor në qendër të 

sistemit të drejtësisë dhe të qeverisjes demokratike (Kushtetuta Interpretime, n.d.). 

 

Gjykata Kushtetuese, në një vendim të saj, (VGJK 2/2004), e ka interpretuar nenin 25. Ajo në këtë 

vendim është ndalur në aspektin ndërkombëtar të këtij ndalimi, dhe në parashikimin e Konventës 

Evropiane të të Drejtave të Njeriut. Nisur nga analiza e bërë në atë vendim, me karakter interpretues, 

bazuar edhe në doktrinën e së drejtës ndërkombëtare, Gjykata Kushtetuese konkludon se për sa kohë 

që ndalimi i torturës dhe keqtrajtimit është përcaktuar si një e drejtë njerëzore dhe përderisa të drejtat 

e njeriut janë konsideruar si të pandashme, të patjetërsueshme e të padhunueshme, çdo njeri ka të 

drejtë për të mos iu nënshtruar torturës apo keqtrajtimeve, pavarësisht se ai është në duart e një zyrtari 

publik apo të një individi. Detyrimi i shteteve palë në marrëveshjet ndërkombëtare për të respektuar 

e siguruar ndalimin e tortures dhe keqtrajtimit, konsiston jo vetëm në detyrimin e shtetit për të 

mbrojtur shtetasit e tij nga kryerja e torturës apo keqtrajtimit nga zyrtarët publik, por edhe në 

detyrimin për të marrë masa për t’imbrojtur njerëzit ndaj akteve të torturës apo keqtrajtimit të kryer 

edhe nga individë të tjerë. 

 

Përpos parashikimit në Kushtetutë, Shqipëria ka të implementuara një sërë ligje dhe rregulloresh të 

cilat rregullojnë funksionimin dhe strukturën e institucioneve të vuajtjes së dënimit. Në këto ligje 

gjendet i përmendur në mënyrë eksplicite ndalimi i trajtimit çnjerëzor dhe poshtërues.  Në këtë pjesë 

do të paraqitet një përmbledhje e këtij kuadri ligjor.  

 

 Kodi Penal i Republikës së Shqipërisë, parashikon dispozita në të cilat dënon specifikisht veprën 

e torturës dhe shprehet dhe për trajtimin çnjerëzor dhe poshtërues, si më poshtë;  neni 86: kryerja me 

dashje e veprave, nëpërmjet të cilave një personi i janë shkaktuar vuajtje të rënda, fizike apo mendore,  nga një person, 

që ushtron funksione publike, ose me nxitjen apo miratimin e tij, të hapur ose të heshtur, me qëllim: … d) çdo akt tjetër 

çnjerëzor apo poshtërues;...- dënohen me burgim nga katër deri në dhjetë vjet. Neni 87:Tortura, si dhe çdo akt tjetër 

çnjerëzor, kur ka sjellë gjymtimin, shëmtimin ose çdo dëmtim të përhershëm të shëndetit të personit apo vdekjen, dënohen 

me burgim nga dhjetë gjer në njëzet vjet. 

 

 Ligji nr.81/2020 “Për të Drejtat dhe Trajtimin e të Dënuarve me Burgim dhe të Paraburgosurve”, 

meret me përcaktimin e të drejtave dhe trajtimin e të dënuarve me burgim, si dhe me organizimin e 

sistemit të institucioneve të vuajtjes së dënimit. Ai ka për qëllim, ndër të tjera, dhe parandalimin e 

sjelljeve ose trajtimit mizor, çnjerëzor, apo poshtërues. Në parimet themelore të ligjit, shprehet në 

mënyrë eksplicite se çdo i burgosur trajtohet me dinjitet dhe duke zbatuar të gjithë të drejtat themelore 

që gjejnë zbatim në vëndin tonë, dhe se në çdo rast ndaj tij ndalohet tortura, trajtimi çnjerëzor dhe 

poshtërues. Ligji parashikon gjithashtu një strukturë të qartë standardesh. Këto standarde konsistojnë 

në çdo aspekt të jetesës së tyre në insitutcionet e vuajtjes së dënimit, duke nisur që nga garantimi i 

mjediseve të posaçme për gratë dhe të miturit, tek sigurimi i infrastrukturës, kushteve të jetesës, ofrimi 

i shëndetësisë dhe sigurisë etj. Këto standarde në rast moszbatimi mund të përbëjnë shkelje të nenit 

3 të KEDNJ-së. Standardet përkatëse do të analizohen në vijim.   

 

Ligji nr.80/2020 “Për Policinë e Burgjeve” nga ana tjetër, përcakton rregullat për organizimin, 

funksionimin dhe statusin e punonjësve të kësaj strukture në Shqipëri. Ai zbatohet për çdo punonjës 

të Poloicisë së Burgjeve, që ushtron veprimtarinë e tij, në institucionet e vendimeve penale, si dhe 

gjatë transferimeve e shoqërimeve të personave të dënuar dhe të paraburgosur. Ka disa momente 

specifike ku ky ligj shprehet mbi ndalimin e trajtimit çnjerëzor dhe poshtërues. Në nenin 5 të tij ai 

shprehet se punonjësi i Policisë së burgjeve merr masa për të mbrojtur të drejtën e jetës dhe të 

parandalojë çdo veprim që shkakton keqtrajtim apo trajtim çnjerëzor ose poshtërues. Gjithashtu në 

momentet ku i duhet të përdorin forcë apo armë, në çdo rast nuk duhet përdorur forca për qëllime të 

torturës, trajtimit ose dënimit çnjerëzor apo poshtërues, dhe nuk duhet vendsour personi në kushte të 

tilla përmes armëve apo mjeteve të tjera. 

 

 Në vendimin, nr. 209, datë 6.4.2022, “Për Miratimin e Rregullores së Përgjithshme të Burgjeve”, 

parashikohen rregulla të detajuara të ligjit për organizimin, funksionimin dhe jetën e përditshme 

brenda IEVP. Ajo është hartuar me qëllim garantimin e respektimit të të drejtave themelore të të 

dënuarve, duke siguruar një balancë mes nevojës për siguri dhe nevojës për trajtim njerëzor dhe 

rehabilitues. Rregullorja përfshin dispozita mbi regjimin e brendshëm të institucioneve të vuajtjes së 

dënimit, të drejtat dhe detyrimet e të burgosurve, sistemin disiplinor, masat e sigurisë, si dhe mënyrat 

e komunikimit me botën e jashtme.  Në thelb të saj qëndron parimi i trajtimit me dinjitet të çdo 

individi, pa diskriminim dhe në përputhje me standardet ndërkombtare për të drejtat e njeriut. 

Rregullorja përcakton dhe proçedurat për pranimin, sistemimin dhe vlerësimin e të burgosurve, duke 

përfshirë aksesin në kujdesin shëndetësor, arsim, punësim dhe veprimtari rehabilituese. Ajo synon jo 

vetëm ruajtjen e rendit dhe disiplinës në institucionet e vuajtjes së dënimit, por edhe ndihmën për 

riintegrimin e të dënuarve në shoqëri pas përfundimit të dënimit. Rregullorja specifikon në mënyrë 

më të detajuar çdo gjë që parashikon ligji 81/2020.  

 

 Ligji Nr.8454 “Për Avokatin e Popullit” mbron të drejtat, liritë dhe interesat e ligjshëm të individit. 

Ai është nxitës i standardeve më të larta të të drejtave dhe lirive të njeriut në vend. I udhëhequr nga 

parimet e paanësisë, konfidencialitetit, profesionalizmit dhe pavarësisë ushtron veprimtarinë në 

mbrojtje të të drejtave dhe të lirive të njeriut, të parashikuara në dispozita kushtetuese dhe në ligje. 

Në nenin 31/1 të ligjit Avokati i Popullit shprehet se ushtron funksionet e Mekanizmit Kombëtar për 

parandalimin e torturës, trajtimit ose dënimit të egër, çnjerëzor ose poshtërues në përputhje me 

Kushtetutën, aktet ndërkombëtare të ratifikuara nga Republika e Shqipërisë dhe legjislacionin në fuqi. 

Mekanizmi Kombëtar për parandalimin e torturës, trajtimit ose dënimit të egër, çnjerëzor ose 

poshtërues organizohet dhe funksionon si seksion i veçantë i Avokatit të Popullit.  

 

Bazuar në këtë kuadër të gjerë legjislativ, shteti Shqiptar ka të garantuara një sërë standardesh të cilat 

prekin aspekte të ndryshme të sistemit penitenciar, që mbrojnë të burgosurit nga trajtimi çnjerëzor 

dhe poshtërues. Këto standarde janë të implementuara së bashku me të drejtat që ata persona gëzojnë. 

Në këtë artikull kemi marrë në studim vetëm ato standarde, ku shkelja ose mosrespektimi i tyre mund 

të çoj personin që vuan dënimin në kushtet e trajtimit apo dënimit çnjerëzor dhe poshtërues. 

7. STANDARDET QË GARANTOJNË MBROJTJE NGA TRAJTIMI 

ÇNJERËZOR DHE POSHTËRUES NË LEGJISLACIONIN SHQIPTAR 
 

 

Në këtë kapitull do të trajtohen ato standarde të parashikuara në ligj, ku shkelja ose mosrespektimi i 

tyre mund të derivojë në trajtim çnjerëzor dhe poshtërues në kuptim të nenit 3 të KEDNJ-së. Për 

përpilimin dhe sistemimin e këtyre standardeve, analiza është mbështetur në tre instrumente ligjore 

vendase:  Ligji 81/2020 për trajtimin e të burgosurve, Ligji për Policinë  e Burgjeve dhe Rregullorja 

e Përgjitshme e Burgjeve (2020). Standardet janë klasifikuar në 6 seksione kryesore që përfaqësojnë 

fushat në te cilat shkeljet e mundshme kanë potencialin të përbëjnë trajtim çnjerëzor dhe poshtërues: 

1. Standardi për garantimin e mjediseve të posaçme për gratë dhe të miturit; 2. Standardi për 

garantimin e kushteve të jetesës; 3. Standardi mbi garantimin e infrastrukturës së posaçme; 4. 

Standardi mbi shëndetësinë; 5. Standardi mbi regjimin në institucionet e vuajtjes së dënimit dhe 6. 

Standardi mbi sigurinë. Për secilin standard, fillimisht do të paraqitet një analizë përshkruese e 

përmbajtjes së tij ligjore, e cila më pas do të ndiqet nga një vlersim kritik për pasojat që sjell 

mosrespektimi i tij në raport me ndalimin e trajtimit çnjerëzor dhe poshtërues. Argumentimi do të 

mbështetet nga jurisprudenca e GJEDNJ-së, si dhe nga akte të ndryshme Evropiane, rast pas rasti.  

 

 

7.1 Standardi për garantimin e  mjediseve të posaçme për gratë dhe të miturit 

 

Standardi ligjor  mbi gratë dhe të miturit kërkon një ndarje të qartë fizike midis burrave dhe grave, si 

dhe midis të rriturve dhe të miturve. Kjo është e nevojshme për të garantuar një siguri të shtuar dhe një 

rrespektim sa më të lartë të dinjitetit të secilit prej të burgosurve. 

 

Standardet që rregullojnë trajtimin e të miturve në institucionet e ekzekutimit të vendimeve penale 

kërkojnë ndarjen e tyre nga të burgosurit e rritur, si në aspektin e vendosjes fizike, ashtu edhe në çdo 

veprim lidhur me lëvizjen apo qëndrimin në ambiente të përbashkëta. Ky parim mbështetet në Ligjin 

nr. 81/2020 “ Për të drejtat dhe trajtimin e të dënuarve me burgim dhe të paraburgosurve”, si dhe në 

Rregulloren e Përgjithshme të Burgjeve (2022), të cilat sanksionojnë domosdoshmërinë për të garantuar 

kushte që ruajnë shëndetin fizik dhe mendor, si dhe dinjitetin e të miturit gjatë vuajtjes së dënimit. 

Mospërmbushja dhe cënimi i këtyre kushteve, jo vetëm që cënon parimet e mbrojtjes së veçantë që i 

dedikohet të miturve, por mund të krijojë kushte në të cilat i mituri mund të përjetojë trajtim çnjerëzor 

dhe poshtërues. GJEDNJ e konfirmon këtë interpretim me raste të ndryshme siç është ai i Guveç 

kundër Turiqsë (2009),  ku mbajtja për një kohë të gjatë e një të mituri 15 vjeçar së bashku më të 

rriturit, e shoqëruar me mungesën e kujdesit të duhur mjekësor për problemet e tij psikologjike, u 

konsiderua trajtim çnjerëzor dhe poshtërues. GJEDNJ theksoi se ndikimi i këtyre rrethanave mbi 

dinjitetin dhe mirëqënien mendore të të miturit përbënte thelbin e shkeljes së nenit 3 të KEDNJ-së. Kjo 

situatë tregon qartë se çdo devijim nga ndarja e moshave dhe nga ofrimi i një kujdesi të duhur për të 

miturit, jo vetëm që përbën cënim të ligjit vendas, por sjell pasoja serioze edhe në planin e të drejtave 

themelore të njeriut, konkretisht të mbrojtjes nga trajtimi çnjerëzor dhe poshtërues.  

 

I mbështetur sërish në Ligjin nr. 81/2020 “ Për të drejtat dhe trajtimin e të dënuarve me burgim dhe të 

paraburgosurve”, si dhe në Rregulloren e Përgjithshme të Burgjeve (2022), standardi mbi gratë kërkon 

një trajtim të diferencuar dhe të specializuar në përputhje me nevojat e tyre specifike. Këto instrumenta 

ligjore theksojnë vendosjen e të burgosurave gra dhe vajza në insitucione të posaçme për to, duke 

garantuar një ndarje të plotë fizike nga të burgosurit burra. Kjo ndarje nuk është thjesht një teknikalitet 

në sistemin e institucioneve të vuajtjes së dënimit, por më tepër shihet si një masë thelbësore që 

garanton siguri, shmang situata të dhunës fizike apo seksuale dhe parandalon forma të trajtimit 

poshtërues apo diskriminues të cilat në konteskte të përziera (burra dhe gra së bashku), prekin 

veçanërisht gratë.  

 

Gjithashtu, prania e stafit femëror në institucionin ku mbahen gratë vlerësohet si një kusht i 

domosdoshëm për të garantuar një ambient të sigurt dhe mbështetës, ndërkohë që proçedurat e kontrollit 

dhe shoqërimit duhet të kryhen në mënyrë profesionale dhe në përputhje me parimin e ruajtjes së 

dinjitetit personal të grave (Këshilli i Ministrave, 2022). Standardet higjeno-sanitare dhe ato 

shëndetësore duhet të jenë të përshtatura me nevojat specifike të grave, përfshirë edhe mbrojtjen gjatë 

periudhës së shtatzanisë dhe pas lindjes së fëmijës (Këshilli i Ministrave, 2022).  

Këto janë standarde të një rëndësie të lartë që duhet të shihen si kushte minimale për respektimin e 

dinjitetit të grave. Nëse këto kushte nuk respektohen, krijohet një situatë ku gratë gjenden përballë një 

trajtimi çnjerëzor dhe poshtërues.  Këtë e ka provuar dhe praktika e GJEDNJ-së, e cila në rastin 

Korneykova dhe Korneykov kundër Ukraninës (2016), ku bëhej fjalë për një grua që kishte lindur 

gjatë vuajtjes së dënimit me burgim, konstatoi se lidhja e të burgosurës në shtrat gjatë qëndrimit në 

maternitet, vendosja në një kafaz metali gjatë gjithë ndjekjes së seancave gjyqësore ku ajo merte pjesë, 

para dhe pasi kishte lindur, dhe kushtet materiale që përfshinin mjekim dhe higjenë të papërshtatshme, 

si dhe shëtitje jashtë të pamjaftueshme kishin qënë në shkelje të nenit 3 të KEDNJ-së. Sipas vendimit 

të gjykatës të gjitha këto kushte jo vetëm ndikonin në shëndetin e të burgosurës dhe fëmijës, por krijonin 

një situatë poshtëruese për të dënuarën. Këto veprime janë konsideruar të pajustifikueshme duke sjellë 

kështu trajtim çnjerëzor dhe poshtërues.  

 

 

7.2 Standardi mbi garantimin e kushteve të jetesës: veshja, ushqimi, higjena, ajrimi 

 

Standardet mbi kushtet e jetesës të përcaktuara në Ligjin nr. 81/2020 “ Për të drejtat dhe trajtimin e të 

dënuarve me burgim dhe të paraburgosurve”, si dhe në Rregulloren e Përgjithshme të Burgjeve (2022),  

kërkojnë që personave të dënuar me burgim ti garantohen kushtet bazë për jetesë. Këto kushte 

përfshijnë veshjen dhe pajisje të tjera, ushqimin, higjenën dhe ajrimin. Dënimi me burgim i heq 

personave të drejtën për të qenë të lirë, por asnjë të drejtë tjetër themelore. Për këtë arsye, kushtet e 

jetesës duhen mundësuar nga institucioni në mënyrë të vazhdueshme, të plota në sasi dhe në përputhje 

të kërkesave që i burgosuri mund të ketë. Garantimi i kushteve nuk siguron thjesht jetesën e të 

burgosurve brenda mureve të institucionit, por gjithashtu shërben për të siguruar që i burgosuri nuk do 

ti nënshtrohet një trajtimi çnjerëzor apo poshtërues gjatë vuajtjes së dënimit.  

 

Këto parime reflektohen në ligj dhe rregullore ku standardi mbi veshjen dhe pajisje të tjera kërkon 

që ato ti garantohen në sasi të mjaftueshme të burgosurit, për të siguruar plotësimin e kërkesave normale 

të jetesës dhe të përshtatshme me kushtet klimaterike (Për të Drejtat dhe Trajtimin e të Dënuarve me 

Burgim dhe të Paraburgosurve, Ligji 2020, Pub. L. Nr 81/2020; Këshilli i Ministrave, 2022). Ky 

detyrim nuk përbën thjesht një çështje komoditeti, por një kërkesë bazike për të siguruar integritetin 

fizik dhe moral të personit gjatë vuajtjes së dënimit. Mungesa e veshjeve apo pajisjeve të tjera mund të 

përbëjë në vetvete një formë trajtimi çnjerëzor dhe poshtërues. Ky interpretim është provuar dhe nga 

jurisprudenca e GJEDNJ-së, e cila në çështjen Modarca kundër Moldovisë (2007) konstatoi shkelje 

të nenit 3 të KEDNJ-së pikërisht për shkak të kushteve të papërshtatshme të jetesës që kishte krijuar 

mungesa e rrobave dhe çërçafëve për dyshekë.  

 

Standardi mbi ushqimin kërkon që ushqimi të sigurohet i shëndetshëm, i përshtatshëm me kërkesat, i 

shumëllojshëm, i pasur me vlera ushqyese, të ndryshohet të paktën një herë në 2 javë dhe tu përshtatet 

kushteve klimaterike (Për të Drejtat dhe Trajtimin e të Dënuarve me Burgim dhe të Paraburgosurve, 

Ligji 2020, Pub. L. Nr 81/2020). Ky standard konsiston në një nevojë jetike, ku respektimi i tij lidhet 

drejtëpërdrejtë me shëndetin e të burgosurit. Në raste të mosrespektimit krijohen kushte të 

papërshtatshme jetese që e rrezikon shëndetin dhe mirëqënien e tij. Këto kushte të papërshtatshme 

mund të arrijnë deri në trajtim çnjerëzor dhe poshtërues për të burgosurin.  Praktika e GJEDNJ-së ka 

treguar se ka patur raste të shumta ku shkelja e këtij standardi ka sjellë shkelje të nenit 3 të KEDNJ-së. 

Një rast mbështetës i këtij argumenti është ai i Florea kundër Rumanisë (2010) , ku aplikuesi ka patur 

një dietë të papërshtatshme me kërkesat e tij mjekësore, duke krijuar kushte për trajtim çnjerëzor për të 

burgosurin. Gjithashtu, në një tjetër rast, ai i Rezmives kundër Rumanisë (2017), ushqimi i cilësisë 

së keqe, ka qenë një ndër arsyet pse i burgosuri ka patur trajtim çnjerëzor dhe poshtërues. Mungesa e 

ujit, ushqimit, elektricitetit dhe ngrohjes, kanë qenë arsyet e trajtimit çnjerëzor dhe poshtërues në rastin 

Pocasovschi dhe Mihaila kundër Republikës së  Moldovës dhe Rusisë, (2018).  

 

Një tjetër standard me shumë rëndësi, është ai i higjenës për të cilin Ligji për Trajtimin e të Burgosurve 

(2020) dhe Rregullorja e Përgjithshme e Burgjeve (2022), parashikojnë se të burgosurit i garantohen 

mjediset dhe pajisjet e nevojshme për garantimin e higjenës personale, ku përfshihet dhe sigurimi me 

ujë të ngrohtë për higjenë vetjake. Gjithashtu sigurohen dhe shërbimet periodike të mirëmbajtjes dhe 

pastrmit të mjediseve, dhe të kujdesit personal (Për të Drejtat dhe Trajtimin e të Dënuarve me Burgim 

dhe të Paraburgosurve, Ligji 2020, Pub. L. Nr 81/2020 ; Këshilli i Ministrave, 2022). Ky standard 

siguron një mirëqënie minimale të individëve të burgosur, për ti garantuar atyre një jetesë brenda 

normave të caktuara dhe si i tillë nuk mund të shihet si një kusht privilegjues. Higjena ka lidhje jo 

vetëm me mirëqenien e të burgosurit, por dhe me shëndetin e tij fizik. Një mangësi apo mosrespektim 

me këtë standard, mund të ndikoj si në mirëqenie ashtu edhe në shëndet, duke e lënë të burgosurin në 

kushte që mund të konsiderohen dhe poshtëruese. Ka patur shumë raste të GJEDNJ-së të cilat e kanë 

mbështetur këtë interpretim, duke çuar në shkelje të nenit 3 të KEDNJ-së. Një prej tyre është rasti i 

Canali kundër Francës (2013), në të cilin dështimet në respektimin e rregullave të higjenës, së bashku 

me kushtet e ngushta të qëndrimit, kanë përbërë trajtim poshtërues. Gjithashtu në rastin Torreggiani 

kundër Italisë (2013), mungesa e ujit të ngrohtë, ka qenë një ndër arsyet që derivoi në shkelje të nenit 

3 të KEDNJ-së.  

 

Së fundmi, standardi i ajrimit mundësohet për të burgosurit duke qëndruar në mjedise të hapura jo më 

pak se dy orë në ditë ( Për të Drejtat dhe Trajtimin e të Dënuarve me Burgim dhe të Paraburgosurve, 

Ligji 2020, Pub. L. Nr 81/2020 ). Standardi i rekomanduar nga KPT vendosi një minimum prej një ore 

në ditë ushtrim jashtë, ku oborret e ushtrimit duhet të jenë hapsinore dhe të pajisura përshtatshëm për 

t'u dhënë të burgosurve një mundësi reale për tu ushtruar fizikisht dhe gjithashtu duhet të jenë të pajisur 

dhe me një strehë kundër motit me shi (Komiteti për Parandalimin e Torturës, 2015). Siç është diskutuar 

dhe në kapitujt më sipër, qëllimi i KPT është parandalimi i torturës dhe trajtimit çnjerëzor dhe 

poshtërues në institucionet e vuajtjes së dënimit dhe çdo rekomandim i tij është në kuadër të zbatimit 

të këtij qëllimi. Si një standard i shprehur jo vetëm nga kuadri ligjor vendas por dhe nga KPT, ajrimi 

shfaq një rëndësi të madhe në mbrojtjen nga trajtimi çnjerëzor dhe poshtërues, dhe si i tillë duhet 

garantuar dhe zbatuar në mënyrën e duhur për shmangien e çdo situate që mund të përbëj trajtim 

çnjerëzor apo poshtërues për personat që vuajnë dënimin me burgim.  

 

 

7.3 Standardi mbi garantimin e infrastrukturës së përshtatshme  

 

Ligji 81/2020 i kushton rëndësi të veçantë mjediseve të qëndrimit dhe fjetjes të të burgosurve, duke 

kërkuar që ndërtesat e institucioneve të ekzekutimit të vendimeve penale të projektohen dhe ndërtohen 

në mënyrë që të garantojnë siguri, kushte të përshtatshme higjeno-sanitare dhe hapsirë për zvhvillimin 

e aktiviteteve rehabilituese dhe punësimin (Për të Drejtat dhe Trajtimin e të Dënuarve me Burgim dhe 

të Paraburgosurve, Ligji 2020, Pub. L. Nr 81/2020).  Mjediset që u ofrohen të burgosurve dhe në veçanti 

mjediset e fjetjes respektojnë dinjitetin njerëzor dhe privatësinë, si dhe plotësojnë kërkesat 

shëndetësore dhe higjienike, duke u kushtuar rëndësinë e duhur kushteve të klimës, hapësirës së 

nevojshme, përmbajtjes kubike të ajrit, ndriçimit, ngrohjes dhe ajrimit (Për të Drejtat dhe Trajtimin e 

të Dënuarve me Burgim dhe të Paraburgosurve, Ligji 2020, Pub. L. Nr 81/2020).   

Këto kushte nuk janë thjesht udhëzime teknike për çështje infrastrukturore, por përbëjnë kushte 

minimale për të shmangur çdo formë të trajtimit çnjerëzor dhe degradues. Ligji shpreh qartë nevojën 

për respektimin e dinjitetit, dhe mospërmbushja e tij nuk është thjesht në kuadrin e  një shkelje ligjore, 

por dhe një rrezik i mundshëm për shkelje të nenit 3 të KEDNJ-së. Kushte si mungesa e hapsirës së 

nevojshme, kushtet e papërshtatshme të fjetjes dhe higjenës mund të krijojnë një ambient poshtërues, i 

cili në mënyrë të përsëritur mund të  arrijë pragun e trajtimit çnjerëzor.  

 

Standardet në ligj kërkojnë që çdo i burgosur të ketë një shtrat individual dhe mjedise që respektojnë 

privatësinë dhe dinjitetin e tij. Për më tepër sasia minimale e hapsirës së banimit duhet të jetë jo më 

pak se 4m2 për çdo person dhe jo më pak se 9m3 kubaturë ajri (Për të Drejtat dhe Trajtimin e të Dënuarve 

me Burgim dhe të Paraburgosurve, Ligji 2020, Pub. L. Nr 81/2020).  KPT e ka përcaktuar këtë kufi si 

standard minimal për të garantuar kushte të pranueshme jetese (Komiteti për Parandalimin e Torturës, 

2015).Një standart ky i lidhur ngushtë dhe me mbipopullimin, ku në raste të këtij të fundit, kjo hapsirë 

personale zor se ruhet.  

 

Jurisprudenca e GJEDNJ e ka konfirmuar qartë këtë lidhje. Në çështjen Peers kundër Greqisë (2001) 

mungesa e privatësisë gjatë përdorimit të tualetit në qeli përbënte një cënim të rëndë të dinjitetit duke 

shkelur kështu nenin 3 të KEDNJ.  Gjithashtu në rastin Modarca kundër Moldovisë (2007) ,ku qelia 

me inkubaturë prej 10m2, me akses të limituar të dritës së diellit, jo i ngrohur apo ventiluar në mënyrën 

e duhur, furnizimi me elektricitet dhe ujë në mënyrë të ndërprerë, tavolina e ngrënies pranë tualetit, 

ishin të gjithë elementet që çuan në shkelje të nenit 3 të KEDNJ-së. Në mënyrë të ngjashme në çështjen 

Mursic kundër Kroacisë (2016), GJEDNJ vlerësoi se sigurimi i më pak se 3m2 hapsirë personale për 

person përbënte shkelje të qartë të nenit 3. Këto raste dëshmojnë qartë se mosrespektimi i standardeve 

të infrastrukturës nuk është një çështje që duhet parë vetëm në optikën infrastrukturore, por si një 

çështje kryesore për mbrojtjen efektive nga trajtimi çnjerëzor dhe poshtërues.  

 

 

7.4 Standardi mbi garantimin e kujdesit shëndetësor 

Ligji 81/2020 për të dënuarit me burgim, sigurohet që të mundësojë kujdesin shëndetësor si standard 

bazë për jetesën e personave në mjediset e vuajtjes së dënimit. Standardi vjen jo vetëm si standard 

jetik për të burgosurit, por si një garanci në mbrojtjen nga trajtimi çnjerëzor dhe poshtërues. Ky 

standard kërkon që personat e dënuar me burgim të kenë akses të njëjtë shëndetësor si çdo qytetar 

tjetër jashtë ambienteve të institucioneve të vuajtjes së dënimit, dhe trajtimi duhet të ofrohet gjatë 

gjithë kohës së qëndrimit në institucionet e ekzekutimit të vendimeve penale, me kushtet, mjetet dhe 

personelin përkatës (Për të Drejtat dhe Trajtimin e të Dënuarve me Burgim dhe të Paraburgosurve, 

Ligji 2020, Pub. L. Nr 81/2020; Këshilli i Ministrave, 2022).  

 

Në mënyrë të veçantë të burgosurit që janë me çrregullime të shëndetit mendor duhet të marrin trajtim 

në struktura të specializuara ose në spitalet e burgjeve, në përputhje me nevojat mjeksore të tyre (Për 

të Drejtat dhe Trajtimin e të Dënuarve me Burgim dhe të Paraburgosurve, Ligji 2020, Pub. L. Nr 

81/2020). Ky standard përfaqëson një kërkesë themelore për mbrojtjen e shëndetit, si fizik ashtu dhe 

mendor të individit dhe është i lidhur ngushtë me mbrojtjen nga trajtimi çnjerëzor dhe poshtërues. 

Mosgarantimi i standardit nuk sjell vetëm mungesë kujdesi shëndetësor, por e ekspozon të burgosurin 

ndaj vuajtjes dhe dhimbjes të panevojshme, të vazhdueshme dhe ndonjëherë të pashmangshme. Këto 

kushte e vendosin të burgosurin në një pozicion ku mund të përjetojë trajtim çnjerëzor dhe poshtërues, 

në kuptim të nenit 3 të KEDNJ-së.   

 

Jurisprudenca e GJEDNJ, ka theksuar vazhdimisht se mungesa e ofrimit të duhur të kujdesit mjeksor, 

mund të përbëjë shkelje të nenit 3. Në çështjen  e Serifis kundër Greqisë (2006), gjykata vlerësoi së 

dështimi i autoriteteve për të ofruar trajtimin e duhur për një periudhë të gjatë, i shkaktoi të burgosurit 

vuajtje që shkonin përtej asaj që mund të konsiderohej normale në kushte paraburgimi. Ndërsa në 

rastin Strazimiri kundër Shqipërisë (2020), vendosja e një personi me çrregullime mendore në 

insitucionin e vuajtjes së dënimit dhe jo në një institucion të posacëm mjekësor, së bashku me 

mungesën e kujdesit të specializuar psikiatrtik dhe kushtet e papërshtatshme të jetesës në spitalin e 

burgut, u konsideruan si faktorë që sollën trajtim çnjerëzor dhe poshtërues.  

 

Këto raste nënvizojnë rëndësinë që ka përmbushja e standarteve shëndetësore, për ruajtjen e dinjitetit 

të personave të privuar nga liria dhe për të shmangur cënimin e ndalimit absolut të trajtimit çnjerëzor 

sipas nenit 3. 

7.5 Standardi mbi garantimin e regjimit në institucionet e vuajtjes së dënimit: puna, arsimimi, 

aktivitetet kulturore, shplodhëse, sportive, fetare 

 

Siç është diskutuar dhe në këtë punim, trajtimi çnjerëzor dhe poshtërues, nuk mbetet vetëm në kuadrin 

e dëmtimit fizik, por përfshin dhe dëmtimin psikologjik. Ky kapitull i dedikohet atij standardi që 

lidhet kryesisht me anën psikologjike të të burgosurve; standardi mbi regjimin në institucionet e 

vuajtjes së dënimit. Ligji 81/2020 për të dënuarit me burgim në përputhje dhe me Rregullat Evropiane 

të Burgjeve, (EPR) përcakton së ky standard kërkon që të burgosurit të kenë mundësi për arsimim, 

punësim, pjesëmarrje në veprimtari kulturore, rekreative dhe fetare. Të gjitha këto i ofrojnë të 

burgosurve kushte që i garantojnë atyre vijimësinë e jetës së lënë jashtë mjedisit ndëshkues, dhe 

gjithashtu i garantojnë mbrojtje nga trajtimi çnjerëzor dhe poshtërues.   Këto janë standarde bazë, dhe 

jo privilegje të shtuara, të cilat i japin dënimit me burgim funksionin e tij kryesor, atë rehabilitues dhe 

jo thjesht ndëshkues.  

 

Ligji 81/2020 parashikon mundëson punën për të burgosurit e aftë. Ai parashikon se ata kanë të drejtë 

të kryejnë një punë të denjë dhe të zgjedhur prej tyre. Megjithatë kjo punë nuk duhet ofruar në 

mënyrë të detyruar ose si formë e dënimit disiplinor (Për të Drejtat dhe Trajtimin e të Dënuarve me 

Burgim dhe të Paraburgosurve, Ligji 2020, Pub. L. Nr 81/2020). Rregullat Evropiane të Burgjeve 

(2006),  parashikojnë gjithashtu punësimin si një mënyrë për rehabilitim dhe për përgatitje të të 

burgosurit për vazhdueshmërinë e jetës në momentin e kryerjes së dënimit, por ajo specifikon se puna 

në burg nuk duhet të jetë një ndëshkim,  ose të jetë i natyrës vuajtëse dhe të burgosurit nuk duhet 

të mbahen në skllavëri ose servitut. Puna gjithashtu duhet të jetë në përputhje me të gjitha rregullat 

dhe rregulloret për shëndetin dhe sigurinë në punë dhe ligjet përkatëse të punës dhe, më e 

rëndësishmja, të burgosurit duhet të paguhen për punën e tyre (Reforma Penale Ndërkombëtare & 

Këshilli i Evropës, 2023).  

 

Legjislacioni shqiptar parashikon ofrimin e programeve arsimore, dhe krijon kushte në bazë të 

nevojës përkatëse të personit që vuan dënimin.( Për të Drejtat dhe Trajtimin e të Dënuarve me Burgim 

dhe të Paraburgosurve, Ligji 2020, Pub. L. Nr 81/2020). E parashikuar gjithashtu në Rregulloren 

Evropiane të Burgjeve (2006), e drejta e arsimit është një e drejtë e njeriut dhe një element kyç në 

rehabilitimin e personit të dënuar me burgim, sidomos për të miturit  (Reforma Penale Ndërkombëtare 

& Këshilli i Evropës, 2023).  

 

Aktivitete të ndryshme kulturore, çlodhëse dhe sportive sigurohen që të mundësohen dhe brenda 

mjediseve të burgjeve, ku organizimet kulturore, çlodhëse dhe sportive kanë për synim ruajtjen dhe 

zhvillimin e aktiviteteve fizike dhe psikike të të burgosurve (Për të Drejtat dhe Trajtimin e të 

Dënuarve me Burgim dhe të Paraburgosurve, Ligji 2020, Pub. L. Nr 81/2020). 

 

Besimi fetar gjithashtu është një element me shumë rëndësi, që duhet respektuar për çdo personat 

të dënuar me burgim. Ligji parashikon se të burgosurit kanë si të drejtën e besimit, ashtu dhe të drejtën 

e ushtrimit të riteve fetare, dhe se atyre i sigurohen mjedise të veçanta për të lejuar praktikimin e fesë 

dhe ndjekjen e besimit fetar (Për të Drejtat dhe Trajtimin e të Dënuarve me Burgim dhe të 

Paraburgosurve, Ligji 2020, Pub. L. Nr 81/2020). Rregullat Evropiane të Burgjeve (2006),  gjithashtu 

pranojnë se të burgosurit kanë të drejtën e lirisë së mendimit, ndërgjegjes dhe fesë sipas standardeve 

ndërkombëtare të të drejtave të njeriut. Kështu, autoritetet e burgut janë nën një detyrim pozitiv për 

të lejuar të burgosurit të praktikojnë fenë e tyre nëse nuk ka shqetësime për sigurinë. Kjo do të thotë 

që institucionet e vuajtjes së dënimit duhet të përfshijnë vende adhurimi për të gjitha besimet e 

përfaqësuara në objekt. Përveç kësaj, kur ka një numër të arsyeshëm të burgosurish që i përkasin një 

feje, duhet të caktohet një përfaqësues i miratuar i asaj feje, i cili duhet të lejohet të mbajë shërbime 

të rregullta dhe të bëjë vizita baritore tek të burgosurit (Reforma Penale Ndërkombëtare & Këshilli i 

Evropës, 2023).  

 

Nga sa u tha më sipër, mund të konkludojmë se mosgarantimi i të drejtës për punë, arsimim, aktivitete 

të ndryshme dhe ushtrim të fesë në institucionet e vuajtjes së dënimit, përbën një shkelje të 

legjislacionit tonë dhe të standardeve evropiane për trajtimin human të të dënuarve. Kjo shkelje mund 

të  rrezikojë cënimin e nenit 3 të Konventës Evropiane për të Drejtat e Njeriut. Mungesa e këtyre 

elementeve e shndërron vuajtjen e dënimit në një formë izolimi dhe pasiviteti të zgjatur, që ndikon 

negativisht në gjendjen psikologjike e emocionale të të burgosurit, duke i mohuar kështu mundësinë 

për zhvillim personal dhe rehabilitim. E drejta për arsimim dhe punë është thelbësore jo vetëm për 

riintegrimin në shoqëri, por edhe për ruajtjen e ndjenjës së vlerës dhe identitetit personal, ndërsa 

ushtrimi i lirë i fesë është një dimension i pandashëm i lirisë shpirtërore dhe dinjitetit. Mosrealizimi 

i këtyre të drejtave, edhe në mungesë të dhunës fizike, përbën trajtim çnjerëzor dhe poshtërues, pasi 

mund të krijojë kushte që nënçmojnë integritetin moral dhe psikologjik të individit. Prandaj, sigurimi 

i aksesit të plotë në këto të drejta nuk është thjesht një detyrim ligjor, por një domosdoshmëri për të 

garantuar trajtim që respekton dinjitetin njerëzor, në përputhje me standardet që Shqipëria ka 

ratifikuar. Këto parime i ka mbështeutur dhe GJEDNJ, ku në 2 raste të saj, përkatësisht  Kehayov 

kundër Bullgarisë (2005) dhe  Poltoratskiy kundër Ukrainës (2003), mungesa e aktiviteteve jashtë 

qelisë, ndër të tjera, ka qenë një ndër arsyet pse të burgosurit janë gjendur në kushtet e trajtimit 

çnjerëzor dhe poshtërues.  

 

 

7.6 Standardi për ruajtjen e sigurisë :siguria, transferimet, kontrollet, masat disiplinore, 

regjimi i posaçëm  

 

Ligji 81/2020  për të dënuarit me burgim i dedikon një seksion të posaçëm dhe sigurisë në burgje. 

Kjo përfshin vetë sigurinë, transferimet, kontrollet, masat disiplinore dhe regjimin e posaçëm. Në 

brendësinë e tyre ata shprehen në mënyrë eksplicite për dinjitetin e të burgosurve. Ruajtja e standardit 

të dinjitetit në kuadër të masave që institucioni merr për ruajtjen e sigurisë, është e nevojshme për të 

mos lejuar abuzime mbi të burgosurit, duke i shkaktuar kështu atyre trajtim çnjerëzor apo poshtërues. 

Mundet dhe që pikërisht për ruajtjen e sigurisë të ndërmerren masa disiplinore apo të vendoset një 

regjim i posaçëm për të burgosurin. Këto masa apo regjime kanë kushtet e tyre të përcaktuara me ligj 

të cilat nuk duhen shkelur. Si për të burgosurit, ashtu dhe për stafin e institucionit ka norma të caktuara 

sjelljeje, të cilat nëse shkelen, mund të prodhojnë dhe masa disiplinore.  

 

Policia e burgjeve luan një rol të madh në mundësimin e duhur të sigurisë. Përveç parashikimit të 

legjislacionit përkatës, ata ndiqen dhe nga Shërbimi i Kontrollit të Brendshëm në Sistemin e Burgjeve 

(Për Shërbimin e Kontrollit të Brendshëm në Sistemin e Burgjeve, 2005, Pub. L. Nr 9397/2005) . Ky 

shërbim ushtron veprimtarinë e tij në parandalimin, zbulimin, dokumentimin dhe hetimin paraprak te 

veprimtarisë kriminale, të kryer nga punonjës të Policisë së Burgjeve, nga struktura të tjera të sistemit 

të Drejtorisë së Përgjithshme të Burgjeve dhe për çështje që lidhen me sigurinë në burgje. Parimet 

bazë të ushtrimit të veprimtarisë së SHKBB-së janë ligjshmëria, profesionalizmi, objektiviteti, sekreti 

dhe pavarësia nga ndërhyrjet e parregullta në kryerjen e detyrës.(Shërbimi i Kontrollit të Brendshëm 

në Sistemin e Burgjeve, 2023). Kjo mund të konsiderohet si pjesë e garancisë së ushtrimit të 

funksionit të policëve të burgjeve. Garantimi i sigurisë nuk shërben vetëm për të ruajtur rendin në 

hapsirat e insititucioneve të vuajtjes së dënimit, por dhe për të ruajtur të burgosurit nga situata të 

ndryshme në të cilat ata mund të gjenden përballë një trajtimi çnjerëzor dhe poshtërues.  

 

Këto parime gjejnë zbatim në ligje dhe rregullore ku standardi mbi sigurinë kërkon që të burgosurve 

ti  garantohet siguri dhe mbrojtje e plotë, qoftë kjo nga njëri- tjetri apo nga stafi i institucionit. Kjo 

gjë mundësohet duke respektuar të drejtat e tyre dhe duke ndjekur një politikë të saktë mbi 

ndëshkueshmërinë e tyre. Policët e burgjeve janë personat më të afërt, që kanë kontaktin e parë me të 

burgosurit. Ata kujdesen specifikisht për garantimin e sigurisë në burgje. Gjatë ushtrimit të 

veprimtarisë së tyre ata kanë për detyrë të garantojnë sigurinë në institucionet e ekzekutimit të 

vendimeve penale, si dhe në institucionet ku shoqërohen apo transferohen të burgosurit (Për Policinë 

e Burgjeve, Ligji 2020, Publ. L. Nr 80/2020) .  Gjatë ushtrimit të detyrës ata duhet të trajtojnë çdo të 

burgosur me humanizëm, respekt, etikë, si dhe të mbrojnë çdo të drejtë dhe liri të tyre. Policët marrin 

masa për të mbrojtur të drejtën e jetës dhe për të parandaluar çdo veprim që shkakton keqtrajtim ose 

trajtim çnjerëzor ose poshtërues (Për Policinë e Burgjeve, Ligji 2020, Publ. L. Nr 80/2020 ). Të 

drejtat dhe liritë e të burgosurit mund të kufizohen vetëm në rastet dhe mënyrat e parashikuara në 

ligj. Në çdo rast kufizimet duhet të jenë proporcionale me qëllimin legjitim për të cilin vendoset (Për 

Policinë e Burgjeve, Ligji 2020, Publ. L. Nr 80/2020). Policia e Burgjeve ka disa kufizime në 

përdorimin e forcës, në të cilat punonjësit nuk duhet të përdorin forcë ndaj personave të dënuar dhe 

të paraburgosur, me përjashtim të rasteve kur ky veprim është i nevojshëm. Në rastet e nevojës, forca 

përdoret si mjet i fundit dhe nuk ka karakter ndëshkues. Në çdo rast, ndalohet përdorimi i forcës për 

qëllime të torturës, trajtimit ose dënimit çnjerëzor apo poshtërues, (Për Policinë e Burgjeve, Ligji 

2020, Publ. L. Nr 80/2020) si dhe ndalohet përdorimi i zinxhirëve dhe i hekurave dhe çdo mjeti tjetër 

që e vendos personin në kushtet e torturës, trajtimit ose dënimit çnjerëzor apo poshtërues. (Për 

Policinë e Burgjeve, Ligji 2020, Publ. L. Nr 80/2020). Këto ndalime janë vendosur pikërisht për të 

shmangur abuzime, por praktika e GJEDNJ, ka treguar se ka plot raste ku neni 3 është shkelur 

pikërisht për këto arsye. Rasti i Tali kundër Estonisë (2014), trajton keqtrajtimin e një të burgosuri 

nga oficerët e burgut pas refuzimit të tij për të respektuar urdhrat e tyre. Kundër tij u përdor spraj 

djegës, një substancë e rrezikshme e cila nuk duhej përdorur në ambiente të mbyllura, dhe më pas u 

lidh në një shtrat kufizues. Përdorimi i sprajit në mënyrë të pajustifikuar dhe kufizimi fizik në një 

shtrat, i përdorur si mjet ndëshkimi, përbëri për të burgosurin trajtim çnjerëzor dhe poshtërues , duke 

çuar kështu në shkelje të nenit 3 të KEDNJ-së. 

 

Transferimi i të burgosurve mundësohet, kur ka arsye për ta kryer dhe kur plotësohen kushtet. 

Polocia e burgjeve është përgjegjëse për ruajtjen e rendit dhe sigurisë gjatë transferimeve e 

shoqërimeve të të burgosurit, në gjykata e institucione të tjera (Për Policinë e Burgjeve, Ligji 2020, 

Publ. L. Nr 80/2020; Për të Drejtat dhe Trajtimin e të Dënuarve me Burgim dhe të Paraburgosurve, 

Ligji 2020, Pub. L. Nr 81/2020). Shoqërimi i grave dhe i të miturave të burgosura kryhet nga personeli 

i së njëjtës gjini, ndërsa shoqërimi i të burgosurve të sëmurë kryhet me praninë e stafit mjekësor. 

Gjatë lëvizjes tregohet kujdesi i duhur për ta ekspozuar të burgosurin sa më pak që të jetë e mundur 

para publikut, duke marrë masat e duhura mbrojtëse për të siguruar mbrojtjen e identitetit tij dhe të 

kushteve, që nuk cenojnë dinjitetin apo përkeqësojnë gjendjen e tij fizike. Në lëvizjet në grup është 

i detyrueshëm përdorimi i prangave ose i mjeteve të tjera shtrënguese, por ato duhet të përdoren 

gjithmonë në proporcion me nivelin e rrezikut (Për të Drejtat dhe Trajtimin e të Dënuarve me Burgim 

dhe të Paraburgosurve, Ligji 2020, Pub. L. Nr 81/2020). Mungesa e kësaj sigurie mund të çoj në 

shkelje të nenit 3 të KEDNJ-së, duke shkatuar për personin trajtim çnjerëzor dhe poshtërues.  Kjo gjë 

është reflektuar dhe në rastin e Igliz Khalikov kundër Rusisë (2019) të GJEDNJ-së. Në këtë rast 

kishte patur një moszbatim rregullash nga policët shoqërues të të burgosurve, që konsistonte në 

transportim të të burgosurve përtej kapacitetit të mjetit të transportimit. Për këtë arsye një i burgosur 

u gjend i plagosur prej një sulmi, te ndodhur aty për aty. Kjo lloj situate derivoi në shkeljen e nenit 3 

të KEDNJ-së, duke lënë të burgosurin në kushtet e trajtimit çnjerëzor dhe poshtërues.  

 

Ligji 81/2020 përcakton se për një çështje sigurie, ose në raste të tjera të parashikuara në ligj, i 

burgosuri mund ti nënshtrohet një kontrolli, i cili mund të jetë dhe intim. Standarti mbi kontrollin 

kërkon që të kryhet në proporcion me nevojën që dikton kryerjen e tij dhe bëhet duke respektuar 

dinjitetin, besimin dhe veçori të tjera të tij. Ai mund të bëhet vetëm nga persona me të njëjtën gjini 

me të burgosurin, në praninë e jo më pak se dy punonjësve, në mënyrë që të shmangë mundësinë e 

kontaktit vizual nga personeli i gjinisë tjetër. Kontrolli i të miturit të burgosur kryhet në përputhje me 

rregullat e parashikuara në Kodin e Drejtësisë Penale për të Miturit (Për Policinë e Burgjeve, Ligji 

2020, Publ. L. Nr 80/2020; Për të Drejtat dhe Trajtimin e të Dënuarve me Burgim dhe të 

Paraburgosurve, Ligji 2020, Pub. L. Nr 81/2020). Në një rast tjetër, kur ka dyshime të arsyeshme, i 

burgosuri mund ti nënshtrohet një kontrolli intim. Ky kontroll kërkon autorizim dhe kryhet duke 

respektuar në çdo rast dinjitetin dhe integritetin e të burgosurit (Këshilli i Ministrave, 2022). 

Devijimet në pikat e mësipërme, mund të çojnë në trajtim çnjerëzor dhe poshtërues, siç ka ndodhur 

në rastin e Valasinas kundër Lituanisë (2001), të GJEDNJ-së , ku të burgosurit, i ishte urdhëruar të 

zhvishej në prani të gjinisë së kundërt, dhe i ishte ushtruar kontrolli intim në një mënyrë jo të 

përshtatshme. Gjykata konstatoi se mënyra në të cilën ishte kryer ky kontroll tregonte një mungesë 

të qartë respekti dhe zvogëlim për dinjitetin e tij njerëzor. Gjithashtu në një tjetër rast të GJEDNJ-së, 

El Shennawy kundër Francës (2011) i burgosuri i ishte nënshtruar kontrollit intim, në mënyrë të 

përsëritur dhe pa arsye të qarta sigurie. Siç u specifikua dhe më sipër, për këtë kontroll duhet një lloj 

dyshimi dhe një qëllim i qartë dhe mungesa e tyre kishte çuar në trajtim çnjerëzor dhe poshtërues të 

të burgosurit. 

 

Mjediset e institucioneve të vuajtjes së dënimit funksionojnë mbi bazën e normave të sjelljes për të 

burgosurit dhe stafin, dhe shkelja e këtyre normave mund të prodhojë masa disiplinore. Ligji shqiptar 

parashikon që masat disiplinore ndaj të burgosurve duhet të jenë një mjet i fundit për rregullimin e 

sjelljes dhe të paraprira, kur është e mundur, nga zgjidhje ndërmjetësuese. Ato lejohen vetëm për 

shkelje të përcaktuara qartë në ligj, pas dëgjimit të të burgosurit dhe verifikimit të pretendimeve të 

tij. (Për të Drejtat dhe Trajtimin e të Dënuarve me Burgim dhe të Paraburgosurve, Ligji 2020, Pub. 

L. Nr 81/2020). Zbatimi i masës disiplinore duhet të jetë proporcional me shkeljen dhe të marrë 

parasysh faktorë si mosha, personaliteti dhe gjendja psikofizike e të burgosurit, veçanërisht kur bëhet 

fjalë për një të mitur. Këto masa duhet të synojnë zhvillimin e përgjegjshmërisë dhe vetëkontrollit, 

duke përjashtuar dënimet kolektive, ndëshkimet trupore, vendosjen në dhoma të errëta apo çdo 

formë tjetër ndëshkimi çnjerëzor ose poshtërues (Për të Drejtat dhe Trajtimin e të Dënuarve me 

Burgim dhe të Paraburgosurve, Ligji 2020, Pub. L. Nr 81/2020). Prandaj, çdo masë disiplinore përbën 

një kufizim të së drejtës, por asnjëherë eliminim të saj. Këtu del qartë se përdorimi i këtyre masave 

kur nuk përdoret sipas formës së parashikuar në ligj, sjell një trajtim jo të duhur, që mund të 

karakterizohet dhe si trajtim çnjerëzor dhe poshtërues.  

 

Ka raste kur për një të burgosur, kur gjendet në kushtet e caktuara në ligj, mund të vendoset një 

regjim i posaçëm i ushtrimit të të drejtave për të dënuarit në institucionet e ekzekutimit të vendimeve 

penale të sigurisë së lartë dhe për të paraburgosurit. Ky regjim vendoset vetëm për disa vepra të 

caktuara penale, për çështje sigurie. Vendosja e regjimit të posaçëm të ushtrimit të të drejtave në 

institucionin e ekzekutimit të vendimeve penale të sigurisë së lartë bazohet vetëm në ruajtjen e rendit 

dhe të sigurisë dhe/ose parandalimin e komunikimit me organizatën kriminale ku bëjnë pjesë(Për të 

Drejtat dhe Trajtimin e të Dënuarve me Burgim dhe të Paraburgosurve, Ligji 2020, Pub. L. Nr 

81/2020). Cilësia më kryesore e këtij regjimi është se çdo standard sigurohet si në regjimet normale, 

por me kufizimet përkatëse. Ashtu si dhe për masat disiplinore, dhe për regjimin e posaçëm kemi një 

kufizim të të drejtave por asnjëherë eliminim të tyre (Këshilli i Ministrave, 2022). Të shumta janë 

rastet në jurisprudencën e GJEDNJ, ku këto standarde nuk janë zbatuar duke çuar kështu në shkelje 

të nenit 3 të KEDNJ-së, ku një prej tyre është edhe rasti i Ilascu dhe të tjerë kundër Moldovisë dhe 

Rusisë (2004). Ky rast trajton kushtet e izolimit në të cilat i burgosuri mbahej. Ato konsistonin në: 

pamundësi të asnjë forme kontakti me të burgosurit e tjerë, familjarët e tij apo dhe avokatin; privim 

nga ushqimi si formë ndëshkimi; akses të rrallë në dush dhe në mungesë të kujdesit shëndetësor. Këto 

ishin pikërisht kushtet që çuan në shkelje të nenit 3.  E njëjta gjë ka ndodhur dhe me rastin e 

Harakchiev dhe Tolumov kundër Bullgarisë (2014), ku të burgosurit ishin izoluar, pa akses në ujë 

të rrjedhshëm dhe pa qasje në tualet, me ventilim, ngrohje, higjenë, ushqim dhe kujdes mjekësor jo 

të përshtatshëm, kushte këto që në këtë formë kanë çuar në një shkelje të nenit 3 të KEDNJ-së.  

8. SITUATA AKTUALE E TRAJTIMIT ÇNJERËZOR DHE 

POSHTËRUES NË INSTITUCIONET E VUAJTJES SË DËNIMIT NË 

SHQIPËRI  
 

 

Siç u paraqit dhe në pjesët paraardhëse të punimit, Shqipëria ka të stabilizuara një sërë mekanizmash 

ligjorë si vendas, ashtu dhe të huaj, ku parashikon qartë standardet që duhen zbatuar në kuadër të 

shmangies së trajtimit çnjerëzor dhe poshtërues brenda mureve të institucioneve të vuajtjes së dënmit. 

Kjo bazë e konsoliduar normative na lë të kuptojmë se De Iure shumë elementë në vendin tonë janë 

të mirë stabilizuara. Ajo çka mbetet për tu parë me këtë kornizë ligjore të pasur  është zbatueshmëria 

e parashikimeve ligjore mbi ndalimin e trajtimit çnjerëzor dhe poshtërues, dhe çfarë ndodh realisht 

në institucionet e vuajtjes së dënimit shqiptare. Thënë kjo, qëllimi i këtij seksioni është të evidentojë 

nivelin e zbatueshmërisë të standardeve të parashikuara në ligj mbi trajtimin çnjerëzor dhe poshtërues 

brenda institucioneve të vuajtjes së dënimit. Ky evidentim do të vendoset në plan krahasimor me 

parashikimet ligjore vendase dhe Evropiane të trajtuara në këtë punim, për të kuptuar kështu sesi 

qendron situata aktuale e trajtimit çnjerëzor dhe poshtërues në institucionet e vuajtjes së dënimit.  

Evidentimi do të realizohet nëpërmjet përdorimit të të dhënave të mbledhura nga burime të ndryshme. 

Burimet që janë përdorur për konstatimin e kësaj situate kanë qenë raportet e ndryshme të prodhuara 

nga institucionet që angazhohen me monitorimin e institucioneve të vuajtjes së dënimit, si Avokati i 

Popullit, Komiteti Shqiptar i Helsinkit dhe Komiteti për Parandalimin e Torturës, si dhe burime të 

tjera të vlefshme për punimin.  

 

Megjithatë analiza ka hasur dhe disa limitime. Me një përdorim të gjerë raportesh si burim kryesor, 

limitimet kanë konsistuar në përdorimin e anketimeve të ndryshme, intervistave të drejtpërdrejta me 

stafin e institucioneve të vuajtjes së dënimit, apo dhe vetë të burgosurit. Në kufizim kohe dhe aksesi, 

punimi është limituar vetëm në përdorimin e raporteve.  

8.1 Evidentimi i standardit për garantimin e mjediseve të posaçme për gratë dhe të 

miturit 

 

Standardi mbi garantimin e mjediseve të posaçme për gratë dhe të miturit konsistonte në ndarjen 

fizike të tyre nga të burgosurit burra, përgjatë kryerjes së dënimit dhe transportimit të tyre. Kjo 

garanton një siguri të shtuar për sa i takon grave, ndaj abuzimeve që mund të ndodhin me bazë gjinore, 

dhe patjetër një siguri të shtuar për të miturit.  Më poshtë do të shfaqen të dhënat e raporteve mbi 

situatën aktuale.  

 

Të dhënat kanë konstatuar se mjetet e shoqërimit të të burgosurave gra nga IEVP-të e tyre për në 

gjyakata, për ndjekjen e seancave gjyqësore, kanë qenë në kushte të këqija. Kushtet e këqija 

përfshinin një kohë udhëtimi të tejzgjatur dhe pritje të gjata gjatë qëndrimit në mjediset e gjykatës, 

para dhe pas seancës gjyqësore. Gjithashtu gjatë transportit, të burgosurave nuk i sigurohej ushqim 

dhe ujë (Avokati i Popullit, 2024). Kushtet e këqija të transportimit që konsistonin në kohë të 

tejzgjatur dhe në mungesë të ushqimit dhe ujit, janë në shkelje të standardeve të implementuara në 

ligjin për të burgosurit, i cili kërkon që transporti duhet bërë në kushtet e duhura. Mos garantimi siç 

duhet ndikon direkt tek shëndeti i personave që po transportohen, duke i krijuar një situatë trajtimi jo 

të favorshme që mund të përkthehet dhe në trajtim çnjerëzor dhe poshtërues. 

 

Për sa i takon të miturve, gjatë monitorimeve është vërejtur një problematikë shqetësuese në mënyrën 

e transportimit të tyre. Ata janë transportuar me prezencën e të rriturve, në të njëjtin automjet, me një 

kohë të gjatë tranziti në burgjet e kryeqytetit, për ndjekjen e seancave gjyqësore. (KShH, 2022-2023) 

Mënyra e transportimit për të miturit me të burgosurit burra, duke i lënë ata për një kohë të gjatë në 

të njëjtin ambient, është një shkelje e standardit ligjor për të miturit. Kjo shkelje nuk shkel vetëm 

standardin ligjor të vendosur për të miturit, por përbën një shkelje të standardeve që mundësojnë 

siguri, privatësi dhe garantim të dinjitetit. Një situatë e tillë i vendos të burgosurit e mitur në kushte 

që mund të përjetojnë trajtim çnjerëzor dhe poshtërues, duke qënë kështu në shkelje të ligjit 81/2020, 

dhe të nenit 3 të KEDNJ-së.  

 

Standardet për ndarjen dhe trajtimin e veçantë të grave dhe të miturve janë të qarta, dhe në pjesën më 

të madhe të tyre duket se zbatohen mirë. Zbatimi i tyre në praktikë cedon  sa i takon transportimit. 

Praktikat e evidentuara tregojnë një mospërputhje të qartë mes normës ligjore dhe realitetit në terren 

sa i përket transportimit. Kushtet e papërshtatshme të transportit, kohëzgjatja e tepruar dhe mungesa 

e nevojave bazë gjatë udhëtimit, krijojnë situata që cënojnë dinjitetin e të burgosurve dhe i dëmtojnë 

shëndetin. Kjo praktikë krijon kushte që favorizojnë trajtimin çnjerëzor dhe poshtërues, pasi 

ekspozojnë të burgosurit ndaj lodhjes së tepërt, rrezikut për shëndetin dhe e poshtërojnë atë. Sa i 

takon të miturve transporti me të rriturit ndikon në mirëqenien e tyre mendore dhe dinjitet. Këto janë 

të gjitha mangësi që kanë provuar që përbëjnë shkelje të të drejtave të njeriut, konkretisht të nenit 3 

të KEDNJ-së, dhe ky rast duket se është i tillë.   

 

Për të shmangur këto pasoja, transporti i të burgosurve duhet të riorganizohet duke shtuar numrin e 

automjeteve, duke kufizuar numrin e personave që udhëtojnë sipas kapacitetit të mjeteve dhe duke 

garantuar kushte bazë, si furnizimi me ushqim dhe ujë gjatë udhëtimit.    

 

 

8.2 Evidentimi i standardit për garantimin e kushteve të  jetesës në institucionet e 

vuajtjes së dënimit: ushqimi, veshja, higjena,ajrimi 

 

Standardi mbi kushtet e jetesës kërkonte plotësim të kushteve bazë për jetesë, që përfshin sigurimin 

e vazhdueshëm me ushqim, veshje dhe pajisje higjenike personale. Këto janë të gjitha standarde 

nevoje për çdo person dhe si të tilla i ofrohen pa kufizime personave që vuajnë dënimin me burgim. 

Me një praktikë gjyqësore të GJEDNJ-së që na tregoi se moszbatimi i këtij standardi derivon deri në 

trajtim çnjerëzor dhe poshtërues, më poshtë do të kuptojmë si qëndron ky standard në institucionet e 

vuajtjes së dënimit shqiptare. 

 

Monitorimet e kryera nga institucionet përkatëse, kanë treguar se në institucionet e vuajtjes së 

dënimit, egzistojnë problematika të vazhdueshme në këtë drejtim. Cilësia dhe larmishmëria e 

ushqimit shpesh nuk ofrohen në nivelet e duhura (Avokati i Popullit, 2024) dhe në shumë raste 

mungon dhe sigurimi me ujë të pijshëm, duke i detyruar të burgosurit ta blejnë atë (Komiteti Shqiptar 

i Helsinkit, 2022-2023). Ky është një problem qartazi në kundërshtim me parashikimet ligjore, duke 

favorizuar kështu trajtimin  çnjerëzor dhe poshtërues.  

Problematika është vënë re dhe në mungesë të  mobilimit bazik të qelive. Është konstatuar se veshjet 

personale mbaheshin nga të dënuarit dhe të paraburgosurit në qese plastike, ose në thasë, kryesisht 

poshtë shtretërve të tyre, prej mungesës së kushteve të përshtatshme për ti mbajtur ato. (Avokati i 

Popullit, 2024). Problematika më shqetësuese ka qenë evidentimi i disa të burgosurve të cilët flinin 

në dyshekë shumë të hollë, prej një materiali tip shkume, gjë e cila i përkeqësonte problemet e tyre 

të shpinës (Komiteti për Parandalimin e Torturës, 2024).  Ndonëse në dukje këto mangësi mund të 

duken të papërfillshme, ato ndikojnë në përditshmërinë e jetës së të burgosurve, duke i krijuar kushte 

të vështira dhe duke ndikuar madje dhë në shëndetin e tyre, në kundërshtim me standardet e 

vendosura.  Së fundmi, problematika konsiston në standardin e mundësimit me produktet e higjenës. 

Është konstatuar se në pjesën më të madhe të institucioneve të vuajtjes së dënimit, ka mungesë në 

furnizimin me produktet bazë të higjienës personale që konsistojnë në pastë dhëmbësh, furçë 

dhëmbësh, shampo, dhe të detergjenteve të nevojshme për të pastruar qelitë, si dhe mungesa në 

uniforma dhe doreza gjatë shpërndarjes së ushqimit nga ana e personelit të institucionit (Avokati i 

Popullit, 2024). Këto kushte janë të një niveli poshtërues dhe në shkelje të standardit të vendsour për 

higjenën personale. Të burgosurit duhet të përballen jo vetëm me mungesë pajisjesh për një jetë 

higjenike personale, por dhe me poshtërim në ushqimin që ata konsumojnë, duke u detyrauar të 

konsumojnë çfarë i ofrohet, higjenike ose jo, në mungesë të një opsioni tjetër.   

 

Ndryshe nga çfarë parashikohet në standardet vendase dhe Evropiane, nga analiza e të dhënave 

monitoruese rezulton së zbatueshmëria e standardit cedon në çdo element të tij. Mosrespektimi i 

standardeve për ushqim, ujë të pijshëm, veshje dhe higjenë personale, krijon kushte që e cënojnë 

dinjitetin e personave të burgosur, duke krijuar situata ku ata mund të ndihen të poshtëruar nga 

mënyra sesi i duhet të jetojnë. Një gjendje e vazhdueshme e mungesës së këtyre elementëve krijon jo 

vetëm pabarazi mes të burgosurve, ku disa prej tyre mund ti sigurojnë kushtet e munguara me burimet 

e tyre, ndërsa të tjerë mbeten pa akses në to, por edhe një ndjenjë poshtërimi për ta. Kushte të tilla 

mangësie në mënyrë të vazhdueshme, ndikojnë kryesisht në shëndetin e të burgosurve, dinjitet, 

mirëqënie, dhe krijojnë  ndjenjë shqetësimi tek ta. Akumulimi i gjithë këtyre elementëve në sasi dhe 

kohë, krijon trajtim çnjerëzor dhe poshtërues. Kjo gjë bie ndesh me ndalimin absolut që i bëhet këti 

lloj trajtimi, siç dhe neni 3 i KEDNJ-së e parashikon.  Që ky standard të respektohet, rekomandohet 

sigurim i vazhdueshëm me ushqim dhe ujë, përmirësim të mobiljeve aktuale dhe pajsije me mobiliet 

bazike të reja të qelive, dhe furnizim i vazhdueshëm me të gjitha pajisjet e higjenës personale.  

8.3 Evidentimi i standardit mbi garantimin e infrastrukturës së posaçme 

 

Standardi i infrastrukturës në institucionet e vuajtjes së dënimit kërkon që ambientet e burgjeve të 

jenë të pastra, të ajrosura, të ndriçuara, me sistemet e ngrohjes dhe ftohjes funksionale dhe me akses 

të vazhdueshëm për ujë. Gjithashtu çdo të burgosuri i duhet ofruar hapsira personale, privatësi dhe 

kushte higjeno-sanitare të përshtatshme. Autoritetet kanë për detyrë që ti mundësojnë këto standarde, 

duke bërë investimet përkatëse për rindërtim apo riparim infrastrukture. Këto parashikime ligjore nuk 

janë vetëm në kuadër të mirëmbajtjes së infrastrukturës, por janë thelbësore për ruajtjen e dinjitetit të 

të burgosurve, dhe për të shmangur trajtimi çnjerëzor apo poshtërues. Më poshtë do të paraqiten të 

dhënat mbi infrastrukturën aktuale të institucioneve të vuajtjes së dënimit shqiptare.  

 

Të dhënat e raporteve kanë evidentuar në mënyrë të përsëritur një infrastrukturë të dëmtuar rëndë, 

me lagështi, myk, ndërprerje të energjisë elektrike dhe një furnizim të pasaktë më ujë, si dhe dushe e 

tualete shpesh jashtë funskionit. (Avokati i Popullit, 2024). Ka patur gjithashtu evidentim ambientesh 

të rrënuara, me dëmtime strukturore në mure e dysheme, suva të rëna, instalime elektrike të 

ekspozuara dhe mobilie të thyera. (Komiteti për Parandalimin e Torturës 2024). Qëndrimi në këto 

kushte ndikon drejtëpërdrejtë në sigurinë, shëndetin dhe dinjitetin e të burgosurve, duke mundur të 

shkaktojë tek ta një ndjenjë pasigurie, frike dhe inferioriteti. Disa raporte kanë theksuar se dhe pas 

disa ndërhyrjeve sipërfaqsore, gjendja mbetet e papërshtatshme për të garantuar një trajtim human. 

Madje në disa qeli ka patur mungesë të xhamave, dritë natyrale të kufizuar dhe ventilim të dobët. Në 

disa IEVP të caktuara, mungesa e dusheve ka detyruar të burgosurit të lahen në tualet me kova, gjë 

kjo e cila zgjaste me javë të tëra (Komiteti Shqiptar i Helsinkit, 2022-2023).  Gjetje të tjera kanë 

treguar se standardi 4 m2 për çdo të burgosur nuk zbatohet, duke patur një akomodim nga katër deri 

në gjashtë persona për qeli (Avokati i Popullit, 2024). Në shumë qeli është konstatuar mbipopullim 

serioz, me më pak se 3 m2  hapsirë për person dhe shpesh edhe më pak, gjë e cila përkeqësohej nga 

prania e shtretërve që nuk përdoreshin dhe që zinin hapsirën (Komiteti për Parandalimin e Torturës, 

2024).  Problemi i përdorimit të shumtë të masës arrest me burg është evidentuar nga Këshilli i 

Evropës, ku në një raport të publikuar në vitin 2023 statistikat kanë treguar se Shqipëria ka 176 të 

burgosur për 100,000 banorë, duke u renditur e 8-ta në Evropë, nga 51 shtete, për të cilat janë dhënë 

statistika. Kjo është një gjendje krejtësisht në kundërshtim me standardet e vendosura e cila i vendos 

të burgosurit në një situatë aspak njerëzore, që nëse vazhdon për një kohë të gjatë patjetër që çon në 

trajtim çnjerëzor dhe poshtërues. 

 

Pavarsisht standardeve të përcaktuara nga autoritetet shqiptare dhe atyre evropiane, realiteti i 

infrastrukturës së institucioneve të vuajtjes së dënimit shqiptare, dëshmon një mospërputhje të qartë 

me to. Ky realitet prek drejtëpërdrejtë dinjitetin dhe shëndetin e të burgosurve.  Kjo infrastrukturë me 

mjedise të ngushta ku nuk ofrohet hapsira personale, me lagështi, ujë të ndotur, pa ajrosje, ku të 

burgosurit flenë në dhoma te ftohta dhe me tualete të përbashkëta të dëmtuara,  akumulon të gjitha 

karakteristikat që bien ndesh me standardet e përacktuara në ligj, që kërkojnë një infrastrukturë me 

kushte optimale. Duke qenë në mos respektim standardesh, akumulim i gjithë këtyre kushteve, 

dëmton rëndë shëndetin, mirëqënien, sigurinë dhe dinjitetin e të burgosurve, duke çuar kështu në 

kushte që përbëjnë trajtim çnjerëzor dhe poshtërues.  

 

Ajo çfarë do të nevojitej është një ndërhyrje e thellë në infrastrukturë, dhe jo vetem restaurime 

sipërfaqësore, duke investuar në mënyrë të duhur, për një infrastrukturë të posaçme që të garantojë 

zbatimin e duhur të standardeve shqiptare dhe të huaja që kontribuojnë në shmangien e trajtimit 

çnjerëzor dhe poshtërues tek të burgosurit.  

 

 

8.4 Evidentimi i standardit mbi garantimin e kujdesit shëndetësor  

 

Standartd mbi shëndeton kërkon që çdo person i privuar nga liria të trajtohet në mënyrë njerëzore, 

dinjitoze dhe me respekt për shëndetin e tij, si fizik ashtu edhe mendor. Kjo nënkupton sigurimin e 

kujdesit shëndetësor adekuat dhe të vazhdueshëm. Autoritetet përkatëse janë të detyruara të 

garantojnë akses të barabartë në trajtim mjekësor, pra njëjtë siç ju ofrohet personave jashtë burgjeve, 

si dhe të sigurojnë struktura të posaçme për individët me probleme të shëndetit mendor që nuk mund 

dhe nuk duhet të trajtohen në ambientet e zakonshme të burgjeve. Me anë të raporteve, më poshtë do 

të trajtohet situata e sistemit shëndetësor në institucionet e vuajtjes së dënimit shqiptare. 

Raportet e institucioneve Shqiptare dhe Evropiane, të angazhuara në monitorimin e burgjeve, kanë 

dokumentuar mangësi serioze në fushën e shërbimit shëndetësor në institucionet e ekzekutimit të 

vendimeve penale. Këto mangësi konsistojnë fillimisht në mungesë të një institucioni të posaçëm 

mjekësor, mungesë të mjekëve, mungesë të Sektorit të Kujdesit të Veçantë, (Avokati i Popullit, 2024; 

Komiteti Shqiptar i Helsinkit 2022-2023) mungesë të një sistemi të qëndrueshëm për të zhvilluar 

konsulta me mjekë psikiatër. Problemi tjetër konsiston në shërbimet që ofrohen, ku është konstatuar 

një ofrim i pamjaftueshëm i shërbimit mjekësor për të burgosurit, problem në realizim e konsultave, 

analizave dhe ekzaminimeve, dhe problem në shërbimin stomatologjik. (Avokati i Popullit, 2024; 

Kombet e Bashkuara, 2024). Në shumë raste, janë gjendur dhe godina të cilat nuk i plotësojnë 

standardet e një strukture mjekësore, por janë ndërtesa të zakonshme burgu. Në këto godina 

vazhdonte të mbaheshin persona me masë mjekësore ‘mjekim i detyruar’. Në një rast tragjik, 

vetëvrasja e shtetasit Q.H, në IEVP Lezhë, është gjetur një mungesë e ndjekjes sistematike mjekësore 

dhe trajtimit të individualizuar. (Komiteti Shqiptar i Helsinkit, 2022-2023) Gjithashtu në një tjetër 

rast, është konstatuar mbajtja e një personi me çrregullime mendore, nën masa kufizuese fizike me 

pranga për ditë me rrallë, pa justifikim ligjor dhe pa vlerësim rreziku, duke tejkaluar çdo standard të 

trajtimit human dhe duke cënuar rëndë dinjitetin e tij. (Komiteti Shqiptar i Helsinkit, 2022-2023). 

Përpos mangësisë së mjekëve si staf, në monitorime është vërejtur dhe mungesa e mjekëve të trajnuar 

në burgje dhe një mangësi e thellë e pajisjeve mjekësore. Në disa IEVP të caktuara, ambientet për 

konsultime ishin jo të përshtatshme dhe mungesa e konfidencialitetit në komunikimin me stafin 

mjekësor ishte sistematike. Akses i pamjaftueshëm në psikiatri u konstatua në të gjitha institucionet, 

me mungesë të theksuar të psikiatërve me orë të plotë (Komiteti për Parandalimin e Torturës, 2023).  

Kjo praktikë e evidentuar është në kundërshtim të plotë me çdo element që përmbajnë parashikimet 

ligjore sa i takon këtij standardi.  

 

Praktika mbi shëndetësinë  tregon një realitet shumë larg standardeve ligjore të parashikuara. 

Mangësitë e konstatuara janë në mospërputhje të qartë me standartet e analizuara në kapitullin 

paraardhës. Mungesa e një institucioni të posaçëm për trajtim mjekësor të të burgosurve me probleme 

të shëndetit mendor, cënon jo vetëm të drejtën për kujdes shëndetësor, por edhe ndalon që trajtimi të 

jetë efektiv dhe dinjitoz. Vendosja e të burgosurve në institucionet e vuajtjes së dënimit, me masa 

sigurie, pranga apo izolim pa vlerësim mjekësor, janë pikërisht elementet që përbëjnë trajtim 

çnjerëzor dhe poshtërues. Një trajtim sipërfaqësor mjekësor, mungesa e ekzaminimeve të plota, 

pamundësia për konsultime të rregullta, dëmtojnë integritetin fizik dhe psikologjik të tyre. Kjo 

problematikë e theksuar ka një ndikim të drejtëpërdrejtë në shëndetin fizik, apo mendor të personit, 

duke mos lejuar ushtrimin në mënyrë të plotë të të drejtave që ata gëzojnë në institucionet e vuajtjes 

së dënimit. Kushtet e evidentuara janë të përbëra nga elementë që mundësojnë trajtimin çnjerëzor dhe 

poshtërues. 

 

Për shmangien e këtyre problematikave rekomandohet krijimi i një institucioni të posaçëm mjekësor, 

me një staf të mirë trajnuar dhe të specializuar për të ofruar në kohë shërbimet përkatëse. Dhe në 

spitalet e institucioneve të vuajtjes së dënimit duhet të ketë një shtim mjekësh, të trajnuar dhe të 

specilizuar për të ofruar shërbimet përkatëse, siç janë dhe mjekët psikiatër. Përpos mjekëve duhen 

shtuar dhe të gjithë pajisjet mjekësore që duhen për të garantuar plotësim të standardit. 

 

 

8.5 Evidentimi i standardit mbi garantimin e regjimit në institucionet e vuajtjes së 

dënimit: puna, arsimimi, aktivitetet kulturore, shplodhëse, sportive, fetare. 

 

Standardet e trajtimit të të burgosurve, kërkojnë që çdo person i privuar nga liria, të ketë akses në 

aktivitete arsimore, profesionale dhe social-kulturore, me qëllim rehabilitim e tyre, si dhe ruajtjen e 

dinjitetit. Mungesa e angazhimit aktiv për periudha të gjata mund të çoj personin në një izolim social, 

degradim personal dhe, për rrjedhojë në trajtim çnjerëzor dhe poshtërues. Më poshtë do të paraqitet 

aktualiteti në institucionet e vuajtjes së dënimit sa i takon regjimit në institucionet e vuajtjes së 

dënimit. 

 

Raportet e fundit të Shqipërisë evidentojnë një situatë shqetësuese mbi këtë standard. Nga të dhënat 

e inspektimeve rezulton se vetëm 3.7% e të burgosurve marrin pjesë në kurse profesionale dhe se në 

shumë institucione nuk ofrohej asnjë trajtim i tillë për shkak të mungesës së infrastrukturës dhe 

bashkëpunimit me qendrat profesionale. (Avokati i Popullit, 2024). Gjendja është parë dhe si 

alarmante në disa IEVP të caktuara, ku edhe pse egzistojnë ambiente të përshtatshme për ushtrimin e 

aktiviteteve, ato qëndrojnë të pashfrytëzuara dhe një pjesë e madhe e të burgosurve mbeteshin pa 

asnjë angazhim të vlefshëm gjatë ditës, në kundërshtim kjo me standardet e parashikuara (Komiteti 

për Parandalimin e Torturës, 2024). 

Këto gjetje përbëjnë një mospërputhje me standardet, ku mosangazhimi përkthehet në disintegrim 

social të të burgosurve, tension të rritur në institucion dhe një minimizim të mundësive për rehabilitim 

dhe riintegrim pas lirimit të tyre.  Pasojat e këtij mosrespektimi reflektojnë në rritjen e recidivizmit, 

përkeqësimin e shëndetit mendor dhe dobësimin e përgatitjes të të burgosurve për kthimin në shoqëri. 

Ky përkeqësim shëndeti  mendor mund të derivojë në pasoja më të thella, duke shkatuar ankth dhe 

madje dhe depresion. Një gjendje e tillë e vazhdueshme e një të burgosuri, dhe mos reagimi ndaj 

kësaj gjendjeje, mundet që të derivoj në trajtim çnjerëzor dhe poshtërues.  Prandaj është e 

rëndësishme që për shmangien e kësaj pasoje të bëhet një hartim i një strategjie kombëtare për 

edukimin dhe punësimin e të burgosurve, përfshirë financimin e infrastrukturës dhe ndërtimin e 

partneriteteve të qëndrueshme me qendrat e formimit profesional.  

 

 

8.6 Evidentimi i standardit për ruajtjen e sigurisë: siguria, transferimet, kontrollet, 

masat disiplinore, regjimi i posaçëm 

 

Respktimi i të drejtave themelore të të burgosurve në kontekstin e ndalimit çnjerëzor dhe poshtërues, 

kërkon që autoritetet të garantojnë kushte humane, trajtim të barabartë dhe proçedura të drejta 

administrative, sidomos në çështje që lidhen me sigurinë fizike të tyre. Nëse i burgosuri gjendet në 

kushtet e çfarëdolloj kufizimi të jetës së tij brenda burgut, ky kufizim duhet të jepet në raste nevoje, 

proporcional dhe i motivuar, në mënyrë të tillë qëtë burgosurit mos ti preket dinjiteti njerëzor.  

 

Në konekstin e gjetjeve në burgjet Shqiptare, problematika serioze janë evidentuar në disa aspekte të 

trajtimit të të burgosurve. Shqetësimi është vërejtur ne një rast, ku një i dënuar me probleme të 

shëndetit mendor, nuk ishte vendosur në Seksionin e Kujdesit të Veçantë, por në dhoma observimi, 

një vendosje kjo e cila e kishte çuar të burgosurin në një përpjekje për vetëvrasje, pas dhunës së 

ushtruar nga gardianët. Po ashtu, në një tjetër IEVP, ishin konstatuar raste të dhunës së pajustifikuar 

nga forcat operacionale ndaj të burgosurve (Avokati i Popullit, 2024), në kundërshtim kjo me 

standardet ligjore. Këto janë veprime që shkojnë përtej garantimit të sigurisë dhe mund të përbëjnë 

trajtim çnjerëzor dhe poshtërues.  

Në regjimin e posaçëm e të burgosurve është ndier gjitashtu një shkallë serioze problemi, ku situata 

paraqitej më një mungesë të theksuar me kontaktin njerëzor, mundësive për arsim, punësim apo 

aktivitete jashtë qelisë. Raportet tregojnë se ka patur raste ku të burgosurit kalonin deri në 22.5 orë 

në ditë të izoluar, pa mundësi për kontakt me të tjerë dhe me vetëm një vizitë mujore familjare prej 

30 minutash (Komiteti për Parandalimin e Torturës, 2024).  

 

Në një këndvështrim kritik të këtyre rasteve, praktika tregon se standardet e vendosura për mbrojtjen 

e dinjitetit dhe sigurinë e të burgosurve shpesh nuk respektohen. Një regjim i tillë i vazhdueshëm i 

izolimit dhe privimit të kontakteve shoqërore dhe përdorimi i dhunës të pajustifikuar, përbën në thelb 

trajtim poshtërues dhe cënon rëndë shëndetin mendor dhe integritetin e personit. Këto shkelje jo 

vetëm që cënojnë të drejtat individuale, por dhe nxjerrin në pah dobësitë e Policisë së Burgjeve.  

 

Për ti adresuar këto problematika, ideale do ishte një ndërhyrje e kordinuar mirë që do të konsistonte 

në ndarjen e duhur në mjediset e posaçme të personave që vuajnë me shëndetin mendor, trajnime të 

vazhdueshme të stafit të burgjeve dhe shtim i monitorimeve të këtij stafi mbi realizimin e detyrës së 

tyre.  

9. KONKLUZIONE DHE REKOMANDIME 
 

 

Në përfundim të këtij punimi rikthejmë dhe një herë në vëmendje pyetjen kërkimore të ngritur në 

kuadër të këtij punimi: si qendron niveli i zbatueshmërisë të standardit të ndalimit të trajtimit 

çnjerëzor dhe poshtërues në institucionet e vuajtjes së dënimit në Shqipëri , përballë standardeve 

Evropiane? Kjo punë kërkimore rezultoi në konkluzionet se edhe pse standardet Evropiane dhe 

vendase janë të stabilizuara shumë mirë në kuadrin ligjor, duke përfshirë sigurimin e mjediseve të 

veçanta për gratë dhe të miturit, kushtet e jetesës, infrastrukturën, shëndetësinë, aktivitetet socio-

kulturore dhe garantimi e sigurisë, këto standarde nuk zbatohen në mënyrë të njëtrajtshme në 

institucionet e vuajtjes së dënimit shqiptare. Niveli i zbatimit të tyre, mund të konsiderohet relativisht 

i ulët, edhe pse përpjekjet për përmirësimin e situatës vijojnë. Për këtë arsye rekomandohet:  

- Personat e vendosur në institucionet e vuajtjes së dënimit, duhet të gëzojnë të drejtën për 

kujdes shëndetësor edhe në mjedisin e burgjeve. Statusi juridik i tyre e delegon këtë të drejtë  

tek shteti, i cili është i detyruar që të ofrojë standardin më të lartë të mundur të shëndetit fizik 

dhe mendor, që duhet minimalisht të jetë i njëjtë me atë të ofruar në komunitet. Kjo e drejtë, 

bën pjesë në kategorinë e atyre të drejtave me efekt të drejtpërdrejtë tek jeta e të dënuarit, 

prandaj përmbushja e saj, sipas standardeve etike dhe profesionale, duhet që të marrë një 

rëndësi të madhe. Kujdesi me të cilin duhet të trajtohet garantimi i kësaj të drejte, merr nje 

vlerë të shtuar në kushtet kur, mungesa apo mos garantimi i kujdesit të duhur shëndetësor, 

çon shpesh në raste që përbëjnë elemente të torturës apo trajtimit çnjerëzor e poshtërues. Për 

këtë arsye, në përmbushjen e standardit ndërkombëtar lidhur me këtë të drejtë, kërkohet 

garantim i kujdesit shëndetësor. Lidhur me të, rekomandohet aksesimi i menjëhershëm dhe 

në çdo kohë i vizitës dhe kujdesit mjekësor, kujdes i njejtë me atë të ofruar për komunitetin; 

personel mjekësor i kualifikuar, trajtim i posaçëm për kategoritë e veçanta, si gra, fëmijë, të 

sëmurë mendorë, të moshuar dhe trajnim i stafit lidhur me probleme dhe aspekte të shëndetit. 

- Personave që vuajnë dënimin me burgim, i duhet ofruar hapsira personale në mjediset e 

vuajtjes së dënimit. Kjo hapsirë duhet të jetë e përshtatshme për ti siguruar personit privatësi 

dhe një jetesë me dinjitet. Kushtet infrastrukturore të këtyre hapsirave duhet të jenë në gjendje 

të mirë infrastrukturore, në përputhje me standardet e kërkuara nga ligji. Niveli i rëndësisë së 

zbatimit të këtyre kushteve është i lartë, pasi ndikojnë drejtëpërdrejtë tek personi. Duke 

ndikuar drejtëpërdrejtë tek të burgosurit, dhe mosrespektimi i tyre ndikon tek ta duke i prekur 

privatësinë, shëndetin dhe dinjitetin personal të burgosurve, duke plotësuar kështu kushte për 

trajtim çnjerëzor dhe poshtërues. Për këto arsye duhen siguruar mjedise që ofrojnë privatësi 

dhe kushte të përshtatshme për infrastrukturën. Për këto rekomandohet një plan rikonstruktimi 

godniash që garantojnë hapsirën personale për çdo të burgosur dhe projektimi i një plani të 

detajuar infrastrukturor, që të përfshi rikonstruktim të thellë të godinave, pajisje me ujë, 

ngrohje dhe elektricitet të vazhdushem për to. Në raste të caktuara mbyllja e godinave që janë 

në kushte të papërballueshme dhe nuk mjaftohen me rikonstruktim, dhe zëvendësimi i tyre 

me godina të reja.  

- Sa i takon infrastrukturës dhe garantimit të hapsirave personale, kjo nuk shërben vetëm për 

garantimin e privatësisë për të burgosurit, por dhe për shmangien e mbipopullimit. Ky është 

një faktor shumë i rëndësishëm për sigurimin e dinjitetit dhe mirëqënies në burgje. Mos arritja 

për ta shmangur ktë mbipopullim, plotëson kushtet për derivim  në trajtim çnjerëzor dhe 

poshtërues. Një rekomandim i lidhur me shmangien e mbipopullimit, është ai i aplikimit nga 

gjykatat të dënimeve alternative, duke aplikuar kështu në nivel më të ulët masën e ‘arrest me 

burg’. Në këtë mënyrë institucionet e vuajtjes së dënimit do të kishin një dyndje më të ulët të 

personave, duke liruar hapsirat në to.  

- Siguria dhe kushtet, nuk ofrohen vetëm gjatë qëndrimit të të burgosurve në institucion, por 

dhe gjatë transportimit të tyre. Sigurimi i një trasnporti të duhur, përbën një standard të 

rëndësishëm që mbron sigurinë e personave, garanton privatësi dhe dinjitet. Mos garantimi i 

tyre ka tendencën të derivojë në trajtim çnjerëzor dhe poshtërues. Për zbatim të këtij standardi 

rekomandohet shtim i automjeteve të transportit, për të transportuar aq persona sa e lejon 

kapaciteti dhe jo më shumë. Përpos privatësisë kjo gjë mundëson një siguri të shtuar dhe 

garantim dinjiteti. Gjithashtu gjatë këtij transporti duhet siguruar pajisje me kushtet e duhura, 

siç është pajisja më ushqim dhe ujë gjatë kohës së pritjeve që mund të ndodhin për shkak të 

seancave gjyqësore.   

- Kushtet e jetesës në institucionet e vuajtjes së dënimit ofrohen po njësoj si jashtë këtyre 

hapsirave. Këto kushte që përfshijnë ushqimin, veshjen, higjenën dhe ajrimin, nuk janë 

kërkesa të shtuara, por nevoja bazike jetese për çdo individ. Standardi mundëson që për çdo 

të burgosur të ofrohet në mënyrën e duhur dhe në vazhdimësi pajisja si me ushqim dhe ujë, 

ashtu dhe me veshje dhe higjenë personale. Mos garantimi i këtyre elementeve ndikon në 

shëndet dhe dinjitet të personave. Kjo gjë derivon në moszbatim të standardit, dhe 

rrjedhimisht dhe në kushte të trajtimit çnjerëzor dhe poshtërues. Për këtë arsye, për 

përmbushje në mënyrë të saktë të këtij standardi rekomandohet sigurimi me ushqim të 

larmishëm dhe cilësor, dhe sigurimi i vazhdueshëm me ujë të pijshëm. Gjithashtu furnizimi i 

IEVP me të gjitha pajisjet e nevojshme të higjenës personale. Nevojitet  dhe pajisja me të 

gjitha mobiliet e nevojshme ku përfshihen, sigurimi i shtretërve të posaçëm dhe i dollapëve 

për rroba.  

- Standardi i sigurisë në institucionet e vuajtjes së dënimit , i mundëson të burgosurve mbrojtje 

si nga njëri- tjetri, ashtu edhe  nga stafi i institucioneve të vuajtjes së dënimit. Policia e 

Burgjeve mundëson garantimin e sigurisë për të burgosurit, dhe ruajtjen e rendit brenda 

mjediseve të IEVP. Policët e Burgjeve janë të legjitimuar të reagojnë në raste nevoje, por 

gjithmonë në proporcion me situatën dhe asnjëherë nuk duhet të jenë në kapërcim të normave 

të parashikuara. Gjithashtu të burgosurve mund ti vendosen kufizime të drejtash, por anjëherë 

eliminime të tyre. Në raste ku kundërta nga këto, mund të kemi një trajtim çnjerëzor dhe 

poshtërues. Për shmangie të këtyre situatave rekomadohet një trajnim i vazhdueshëm i stafit 

të burgjeve, mbi mënyrën e sjelljes së tyre dhe zbatim të normave dhe monitorime të shtuara 

mbi ushtrimin e detyrës së policisë së burgjeve.    

 

- Jeta sociale në institucionet e vuajtjes së dënimit është një element që siguron vazhdimësinë 

e jetës së lënë jashtë, duke ofruar kështu mundësi rehabilitimi dhe riintegrimi për të burgosurit. 

Standardi kërkon që të garantohen mjedise dhe kushte që të ofrojnë punësim, arsimim, 

aktivitete social-kulturore dhe ushtrimin e fesë. Zbatimi i këtij standardi sjell zbatim të 

mirëqënies së personave dhe shëndetit të tyre mendor, sepse kushtet e izolimit social dhe 

pamundësia e sigurimit të vazhdimësisë së aktiviteteve të lëna jashtë nga i burgosuri, mund të 

krijojë tek ta një gjendje të rënduar psikologjike, ankth madje dhe depresion.  Këto kushte të 

akumuluara dhe të vazhdueshme mund të derivojnë deri në trajtim çnjerëzor dhe poshtërues. 

Për shmangien e këtyre pasojave rekomandohet  shfrytëzim i duhur i hapsirave rekreative në 

institucionet e vuajtjes së dënimit dhe në mungesë të tyre të krijohen të reja. Një marrëveshje 

me institucionet profesionale për të ndihmuar në shtimin e aktiviteteve në kuadër të 

angazhimit të të burgosurve, do të ndihmonte në gjendjen e tyre psikologjike dhe në 

mirëqenien e tyre emocionale.  

